
Аԥсуа дгьыл аҿы ақьырсианра 
аларҵәаҩ

 d Аҧсны ажәытәӡатәи ақьыр-
сиан тәылақәа ишреиуоу азы 
шаҳаҭра руеит уи ахы-аҵыхәа игы-
лоу ақьырсиан баҟақәа, ауахәа-
мақәа, аҧшьаҭыҧқәа. Убарҭ иреи-
уоуп иҧшьоу ацҳаражәҳәаҩ Симон 
Кананит иуахәама. Аҧсны иаз-
гәарҭауа аҭоурыхтә рыцхәқәа ина-
рыдкыланы, маи 23 Симон Кана-
нит Имш ауп, ҳтәылаҿы ныҳәаны, 
ҧсшьарамшны иазгәарҭоит. Ари 
аҽны хыҧхьаӡара рацәала адин-
хаҵаҩцәа есышықәса Анцәаиҳәара 
мҩаҧыргоит уи ауахәама аҿаҧхьа.

   Аӡы аҩы алызхыз
Симон Кананит, 12-ҩык ацҳа-

ражәҳәаҩцәа иреиуоу, Иосиф Ауа-
дыхәҟаҵаҩ раҧхьатәи иҧшәма лҟ-
нытә ҧшьҩы иҧацәа дыруаӡәкын, 
даҽакала иуҳәозар, Иисус Христос 
абла диашьан. 

Ацҳаражәҳәаҩ ихьӡ зыдҳәалоу 
Галилеитәи Кана ауп. Убраҟа, Симон 
аҭаацәара даналалоз, Ҳазшаз Иисус 
Христос раҧхьаӡатәи аџьашьахә ҟа-
иҵеит, аӡы аҩы алихит.

Абри атәы арбоуп Иоаан иҟнытә 
Иԥшьоу Ажәабжь аҿы. Хьыҳәала, абри 
ацыҧҵәаха иаҧхьоит аҭаацәара-
лалара аан, насгьы қьырсиан ҵасла 
аҭаацәалалара ахылаҧшҩык иаҳа-
сабала ацҳаражәҳәаҩ Симон Кана-
нит ихьӡ шьҭыҵит. 

Кана иҟаз ачараҿы Ҳазшаз иҟа-
иҵаз аџьашьахә лабҿаба ианиба, Си-
мон иџьеишьеит, даршанхеит, убасҟак 
Христос игәра игеит, хьаҳә-хьачара-
да Ҳазшаз имҩа данылеит, аҭаацәа-
ра дшалалазгьы.

Аԥсуаа ӡаазхыз
Адинхаҵара аҭоурых зыҩуаз рыла 

еилкаауп, Симон, ацҳаражәҳәаҩцәа 
Андреи Аҧхьанаҧхьеи Матфии 
дрыцны, ақьырсианра шалаирҵәоз. 
Симони Андреии Уаҧстәыла ашь-
хақәа рыла рҿынархеит, ашьҭахь 
Аҧсныҟа илбааит, иагьаангылеит 
Севаста (иахьатәи Аҟәа) ақалақь 
аҿы. Анаҩс, Андреи Кавказ Амшын 
еиқәа аҿықә даваланы ақьырсианра 
аларҵәауа иҿааихеит, Симон иакәзар, 
Ҧсырӡха аӡиас (ҳаамҭазтәи Афон 
Ҿыц акәша-мыкәша) аиҩхааҿы иҟоу, 
ҽыҩшьаҧхыцк ахьамкуаз ҳаҧык 
аҿы инхарҭа ылихит. Уи аҳаҧахьы 
дылбаауан шахала. Ари ҟалеит ҳара 
ҳера 55 шықәсазы, Христос Жәҩан 
ахь данхала ашьҭахь ҩажәашықә-
са ааҵуаны.

Ацҳаражәҳәаҩ шаҟа аамҭа Аҧсны 
дыҟаз азы ашықәсынҵаҩцәа акагьы 
адырбом. Уи араҟа хыҧхьаӡара 
рацәала аџьашьахәқәеи, ассирқәеи, 
ашанақәеи ҟаиҵон, иара иажәа иаб-
зоураны аӡәырҩы Христос иахь 
рхы дырхеит. Симон Кананит иоуп 
аҭыҧантәи ауааҧсыра - ҳаамҭаз-
тәи аҧсуаа рхылҵшьҭрақәа рнаҭра 
иалагаз.

Абарҭқәа рзы уи амырҭаҭцәа 
акырынтә иқәлахьан, длаҧшықәҵа-
ны дрыман. Ақьырсианцәа ҕәҕәа-
ла ианкыдырцалоз аамҭазы, Симон 

ааӡабла иҧсҭазаара далырхит. Иҟоу 
агәаанагарақәа руак ала, ихы хырсе-
ит, даҽа гәаанагарак ала - иҧсы шҭаз 
хәархьла деихырҵәеит. Иара убас, 
даҽа ҳәамҭак излаҳәо ала, аџьар 
дкыдырҵеит, ахаҳә дадыргеит.

Ҩ-шәышықәсак ааҵуаны ...
Иара иҵаҩцәа иҧсыбаҩ иҳаҧы 

азааигәара анышә иамардеит. Уахь 
имҩахыҵуа иалагеит адин хазҵоз, 
рчымазарақәа рыхәышәтәразы 
ацхыраара иаҳәон.

Ажәбатәи ашәышықәсазы Симон 
Кананит анышә дахьамадаз идыргылт 
ицәыз акьырхаҳә шкәакәа иалхны 
ауахәама. Ҩ-шәышықәсак ааҵуаны, 
ақьырсиан дин Аҧсны иахьабалак 
ҕәҕәалаҵәҟьа ашьапы акит. Аҧсны 
ажәеизатәи, ажәаҩатәи ашәышықә-
сақәа раан ишәҭыкакаҷуаз қьырси-
ан тәылан. Амшын иаҧныз аҧсуа 
ҿықә хҟьан ишәҭыкакаҷуаз ақа-
лақьқәеи амонастырқәеи рыла, ашь-
хақәа ракәзар, баашла, уахәамала 
ирыҕәҕәан. Аха нас Аҧсны рым-
пыҵархалеит аҭырқәцәа, ҧыҭҩык 
аҧсуаагьы аҧсылманра рыдыр-
кылт. Ауахәамақәа жәпакы ҧдырге-
ит, убрахь иналаҵаны Симон Кана-
нит итәгьы.

Аиашахаҵара амҩа ду
19-тәи ашәышықәсазы ажәы-

тәӡатәи ауахәама еиҭашьақәыргылан 
Афонҿыцтәи Симон Кананит имо-
настыр аҟны иҟаз аберцәа рыла. Уи 
шьаҭадыркит Ажәытәтәи Афон (Быр-
зентәыла) аҟнытә амонахцәа 1875 
шықәсазы. Убри азы аимператор 
Алеқсандр III иҟаиҵаз адҵала 327де-
саҭын адгьыл алхын.

Амонастыр ҟалеит Кавказ аиаша-
хаҵаратә ҵаралашара иагәыцәны. 

Амонастыр аҿы азауадқәа аус ру-
ан, ацәа, акьырмыт ҭзыжьуаз, ахәша 
хызхуаз уҳәа егьырҭгьы. 

Симон Кананит ажәытәӡатәи 
иуахәамахь анеира маншәалахарц 
азы хаҳәла амардуан ҟарҵеит, еи-
уеиҧшым ахаҳәқәа рыла ичаҧа-
ны Иисус Христоси, Анцәа Иани, Си-
мон Кананит ихаҭеи рхаҿсахьақәа 
аҳаҧы аҭыӡқәа ирнырҵеит. Урҭ иахьа 
уажәраанӡагьы инханы иҟоуп. Уахь 
инеиуа ирбоит аӡыхьҧшьа, ацҳа-
ражәҳәаҩ ишьхәаҭыҧ зну ахаҳә. 
Аҳаҧы ааигәара ишьҭоу ахаҳә иахьа 
уажәраанӡагьы ианубаалоит ашәы-
та ҟаҧшьқәа - «Ацҳаражәҳәаҩ 
ишьацәыкәбарқәа».

Маи 23- Симон Кананит 
Имшуп

 d Ишдыру еиԥш, Урыстәылатәи 
Афедерациа Апрезидент Вла-
димир Путин инаԥхьарала Аԥс-
ны Ахада Бадра Гәынбеи иԥшәма 
Ирма Ҳашыги Аџьынџьтәылатә еи-
башьра Дуӡӡа аҟны Аиааира 80 
шықәса ахыҵра иазкыз агәырӷьа-
ратә усмҩаԥгатәқәа ирылахәын. 

Маи 10 азы Владимир Путин 
Кремль диԥылеит Аиааира амш-
ныҳәа зхы алазырхәырц Москва 
инеиз Аԥсны Ахада Бадра Гәынба.

В.Путин: Ҳаҭыр зқәу Бадра Зу-
раб-иԥа!

Шәбара даара сеигәырӷьоит.
Исҭахуп ҩаԥхьа Шәареи Аԥс-

ны жәлар зегьи ирыдысныҳәа-
ларц аныҳәа – Аиааира Амш. Иацы 
аусмҩаԥгатәқәа зегьы шәхы ры-
лашәырхәит. Аԥсны жәлар зегьы 
иаҳзеиԥшу Аиааира аҟны уаҩы 
илаԥш зықәшәаша алагаламҭа 
ҟарҵеит. 55 нызқьҩык инареиҳа-
ны иалахәын, рыцҳарас иҟалаз, 17 
нызқьҩык инарыцны иҭахеит, афронт 
аҟнытә изыхнымҳәит. 23-ҩык ироуит 
Асовет Еидгыла Афырхаҵа ҳәа ахьӡ 
ҳаракы, иара убас хҩык – Ахьӡ-Аԥша 
аорден аҩаӡарақәа рыхԥагьы.

Иахьа ҳаизыҟазаашьақәа шьа-
қәгылоит аидгыларазы 2014 шықә-
сазтәи аиқәышаҳаҭрала, иаԥҵоуп 
аиқәышаҳаҭра-зинтә шьаҭа ӷәӷәа. 
Иҟоуп аус зыдулатәу, ҳәарас иаҭа-
хузеи, апроблемақәа еснагь ирацәо-
уп. Шәҿаԥхьа ауснагӡатәқәа рацәа-
ны иқәгылоуп. Жәаҳәарада, Хадас 
шәаналырх ашьҭахь Аԥсны жәлар 
реизҳазыӷьаразы лҵшәабзиала аус 
жәуп ҳәа ауаа  шәықәгәыӷуеит. 

Ҳара ҳганахьала ҳазхиоуп ае-
кономикаҿгьы, агуманитартә усх-
каҿгьы аусеицура ацҵара:  зыӡбахә 
сымоу аҵареи агәабзиарахьчареи 
роуп. Ҳәарас иаҭахузеи, атурист-
цәа рхыԥхьаӡара азырҳара зегь ры-
ла ҳацхраалоит – иҳаҩсыз ашықәс 
азы урҭ рхыԥхьаӡарагьы маҷмызт. 
Ҳақәгәыӷуеит, ҳазну ашықәс азы иа-
неиҵаха бжь-процентк рыла иазҳап 
ҳәа, иҟалоит еиҳахаргьы. Издыруеит, 
даара акырӡа шрыҵаркуа алогисти-
ка, аҳаиртә баӷәаза. Абарҭқәа зегьы 
ҳрылацәажәап. 

Б.Гәынба: Идуӡӡаны иҭабуп, 
ҳаҭыр зқәу Владимир Владимир-иԥа! 

Ҭабуп ҳәа шәасҳәоит абарҭ ам-
шқәа рзы Аџьынџьтәылатә еи-
башьраҿы Аиааира Дуӡӡа иазку 
аусмҩаԥгатәқәа схы рыласырхәыртә 
алшара ахьсоуз азы. Ҳара ҳзы ари 
хҭыс ҷыдоуп. Ари иаҳзеиԥшу ҭоуры-
хуп – ҳзыхӡыӡаауа ҭоурыхуп.

Шәара, иҵабыргыҵәҟьаны, даара 
ииашаны иазгәашәҭеит: зхыԥхьаӡа-
ра рацәам милаҭк раҳасаб ала ҳла-
галамҭа акырӡа шаҵанакуа, убрахь 
иналаҵаны ҳара ҳазгьы. Еилаҳкаау-
еит ари изыхӡыӡаалатәу, ихьчалатәу 
ҭоурыхуп.

Рыцҳарас иҟалаз, ҳаамҭазтәи 
аҭагылазаашьақәа раан аҭоурых 
аҵакы аларҟәра рҽазыршәоит. Аҭо-
урых аиқәырхара аганахьала Шәара 
иҟашәҵо зегьы ҳара ҳзы акыр иаԥсо-
уп. Абри инамаданы, азин сышәҭ ҭа-
буп ҳәа шәасҳәарц: абарҭ ахҭысқәа, 
аусмҩаԥгатәқәа аҽрылахәра ҳара 
ҳзы аҵак ду амоуп.

Урыстәылеи Аԥсни реизыҟа-
заашьақәа ирыҵаркуа акәзар, 
урҭ ӷәӷәала аҿиара иаҿуп. Вла-
димир Владимир-иԥа, аԥхьа иҳа-
маз аиԥылараҿы шәара ирышәҭаз 
анаԥынҵақәа зегьы ирласны, насгьы 
ианаамҭаз инагӡан.

Ҳара ҳзы даараӡа акырӡа аҵана-
куан аинфраструктуратә проект – 32 
шықәса аус зымуцыз аҳаир баӷәаза 
аартра. Иахьа Урыстәылатәи Афеде-
рациеи Аԥсны Аҳәынҭқарреи ҳаир-
ла реимадара шьақәыргылоуп. Иа-
ра убас атәанчаҩцәа рыцхрааразы, 
аныҟәцагатә ршаҳаҭгақәа рыҭара-
зы, ԥасатәи аиԥылараан ишәаҳҳәаз, 
рганахьала иҟашәҵаз анапынҵа ха-
дақәа рынагӡара иаҿуп.

Аԥсны жәлар хаҭала Шәара, Уры-
стәылатәи Афедерациа ажәлар ҷыда-
ла ҭабуп ҳәа шәарҳәоит ҳреспублика, 
уи ашәарҭадара, ҳадгьыл аҿы аҭын-
чра аиқәырхара шәшырзыҟоу азы.

Ахҭыс схы иархәаны, Владимир 
Владимир-иԥа, сара сыхьӡала, Аԥсны 
жәлар рыхьӡала ааԥхьара шәысҭо-
ит ианышәзыманшәалоу аамҭазы 
Ҳреспублика шәаҭаарц. Гәык-ԥсык 
ала ҳашәзыԥшуп, ҳгәыӷуеит иҟаҳҵаз 
абри ааԥхьара шәыдышәкылап ҳәа.

В.Путин: Иҭабуп идуӡӡан, гәахәа-
рала исыдыскылоит. Аамҭа атәы шәа-
реи сареи нас ишьақәҳаргылап.

Б.Гәынба: Иҭабуп ҩаԥхьа, иҭабуп 
аиԥыларазы. 

Владимир Путини Бадра 
Гәынбеи реиԥылара

Аԥсныҟа дааиԥхьеит

Аԥшатлакә ахҟьа-ԥҟьақәа раԥыхразы

 d Ишдыру еиԥш, маи 2  ауха 
аԥшатлакә асит, иаҳараӡак уи 
аҽарӷәӷәеит Тҟәарчалтәи араи-
он аҟны, ҭыԥқәак рҟны иаҳа иԥ-
сыҽын. Аԥсабаратә рыцҳара иҟа-
наҵаз амашәырқәа, ахҟьа-ԥҟьақәа 
еилкааны аусурақәа рымҩаԥгара-
зы  Тҟәарчал днеит Аԥсны Ахада 
Бадра Гәынба. 

Уи араион ахадара ахыбраҿы 
аилацәажәара мҩаԥигеит аԥшат-

лакә ахҟьа-ԥҟьақәа раԥыхра азҵа-
арақәа ирызкны.

Аилацәажәара иалахәын атәы-
ла Ахада ихаҭыԥуаҩ Беслан Бигәаа, 
араион ахада Исидор Дочиа, Жәлар 
Реизара адепутатцәа Герман Каҷа-
раа, Беслан Емырхәба, акапиталтә 
ргылара аусбарҭа аиҳабы Демир 
Гамсаниа, араион ахадара анапхгара.

«Аԥсабаратә рыцҳара аԥ-
хасҭа шырнаҭаз азы иалаҵан 
ҩажәижәиԥшь рзаҳал. Жә-рзаҳалк 
рыла аусурақәа мҩаԥысуеит, хада-
ратәла урҭ зызку аҩнқәа рхыбқәа 
роуп. Аӡәгьы  ақәа ихьыкәкәа даа-
наҳмыжьит. Сгәы иаанагоит, ҩым-
чыбжьа ирылагӡаны аҭагылазаашьа 
арҽеира ҳамч ақәхап ҳәа», – Ахада 

абас иеиҳәеит Демир Гамсаниа.
Бадра Гәынба иазгәеиҭеит, излау-

ала ирццакны аиҭашьақәыргыларатә 
усурақәа шымҩаԥгалатәу.

Аҳәынҭқарра Ахада еиуеиԥшым 
аусбарҭақәа, аргылаҩцәа рнапы иа-
ниҵеит ааха зауз ауаа ианаамҭоу 
ацхыраара рырҭарц.

Аилацәажәара ашьҭахь Бадра 
Гәынба дырҭааит аԥхасҭа зауз хы-
брақәак. Ибеит Абжьыуаа рымҩа, 
№3 аҟны игылоу, ауада рацәа змоу 
аҩны. Уи аԥшатлакә ахыб ахнашәеит.

Акапиталтә ргылара аусбарҭа 
аиҳабы иҳәеит 70% аусурақәа шы-
нагӡоу. 

Тҟәарчалынтәи         
Очамчыраҟа

(Алгарҭа 2-тәи ад.)

Ҩымш-хымш рыҩнуҵҟала ақәа 
ауадақәа аԥхасҭа рнаҭом, избанзар 
ахыб битумла иҟаҵоуп. Иара убас 
Арӡынба имҩа, №22 аҟны игылоу 
аҩнгьы ахыб ааха аиуит. 

Гамсаниа иажәақәа рыла, 8000 
метр ԥшьыркца раҟара ахыбқәа 
ԥсаххоит. Инықәырԥшшәа уи 
иартәоит 40 миллион мааҭ.

Аҳәынҭқарра Ахада иара убас 
ибеит ааха зауз Тҟәарчалтәи 
ахәыҷбаҳча. 

«Амчқәа, алшарақәа зегьы азк-
хоит аԥшатлакә иахҟьаны Тҟәарчал 
араион аҟны ицәырҵыз апробле-
мақәа рҭыԥ рықәҵара», – иҳәеит 
Тҟәарчалҟа иныҟәара еихшьалауа 
Бадра Гәынба. Аԥшатлакә Тҟәарчал 
ауада рацәа змоу ҩнқәак рхыб ах-
нашәеит. Анапынҵақәа рыҭоуп ақа-
лақь ауааԥсыра ацхыраара рыҭа-
разы. 

Ауада рацәа змоу аҩнқәа 4 
рахьтә 2 еиҭашьақәыргылоуп. Иа-
арласны егьырҭ иаанхаз аҩнқәагьы 
ирыгу-ирыбзоу ҟаҵахоит», – иҳәе-
ит Гәынба.

Иара убас, аԥсабаратә рыцҳара 
аԥхасҭа рнаҭеит Аҟәа, Очамчыратәи 
Гәдоуҭатәи араионқәа.

«Ҳара зыԥшрак ҳәа ҟамҵакәа 
амчқәа зегьы азаҳкуеит араи-

онқәа рҟны ицәырҵыз апробле-
мақәа рҭыԥ рықәҵара» иақәир-
гәыӷит Аҳәынҭқарра Ахада.

Аԥсны Ахада Бадра Гәынба 
Тҟәарчалынтәи Очамчыра ақалақь 
аҟны дааит. Дрыхәаԥшит аԥшат-
лакә иахҟьаны ааха зауз Кәартаа 
имҩаҿы игылоу, ауада рацәа змоу 
аҩнқәа. Очамчыра араион ахадара 
аиҳабы Алхас Кациа иҳәеит Кәар-
таа имҩа, №34 аҟны игылоу аҩны 
абарҵақәа рҭагылазаашьа бааԥ-
суижьҭеи акырӡа шыҵуа, аԥсаба-
ратә рыцҳара акәзар, уи иаҳагьы 
иацнаҵеит. 

Акапиталтә ргылара аусбарҭа 
аиҳабы Демир Гамсаниа иажәақәа 
рыла, абарҭ абарҵақәа ирыгу-иры-
бзоу аҟаҵаразы ақьаадшәҟәқәа 
еиқәдыршәахьан ҩышықәса 
уажәаԥхьа.

Аҩны аҟны инхо ахада иахь 
аҳәара ҟарҵеит ахыби абарҵақәеи 
рырҽеира аганахьала дрыцхраарц.

Иара убас, Кәартаа имҩа 36 аҟ-
ны игылоу ауада рацәа змоу аҩнгьы 
аԥхасҭа аиуит, џьара-џьара ахыб 
ахнашәеит.

Очамчыраҟа иныҟәара еихшьа-
лауа,  Бадра Гәынба иҳәеит Очам-
чыра аҭагылазаашьа иаҳа ишыма-
риоу Тҟәарчал аасҭа, иаҳа ишмаҷу 
аԥхасҭа зауз аҩнқәа рхыԥхьаӡара.

«Иахьугалакгьы ари ауаа рын-
хара-рынҵыра иадҳәалоуп, абри 
аҟнытә ахыбқәа рырҽеира ҳалаԥш 
ахуп. Агәра ганы ҳаҟоуп, мчыбжьы-
ки бжаки рыҩнуҵҟала аԥшатлакә 
ахҟьа-ԥҟьақәа шаԥыххо», – иҳәе-
ит Гәынба.

Иааидкыланы араион иаҭоу 
аԥхасҭа абанӡанаӡои ҳәа ажурна-
листцәа рызҵаара атак ҟаиҵеит 
Очамчыра араион ахадара аиҳа-
бы Алхас Кациа. Уи иҳәеит ақалақь 
аҟны ахатә ҩнқәа хԥа ааха шро-
уз. Акапиталтә ргылара аусбарҭа 
ахаҭарнакцәа ақьаадқәа еиқәдыр-
шәеит, иаарласны аусура иалагоит.

«Абарҭ аобиектқәа рыхԥагьы рҟ-
ны ҳамчқәа рыла аусурақәа рына-
гӡара ҳалымшеит. Уажәы ҳахьыҟоу 
аҩны дыргылеит 60-тәи ашықәсқәа 
раан, иажәит, аха ауаа шынхац ин-
хоит. 2023 шықәсазы имҩаԥ-
ган аекспертиза, алкаагьы ҟаҵан. 
Амҿы иалху абарҵақәа ашьҭахь 
ауп ианыҟарҵа. Иахьазы абраҟа 
ашәҟәы иҭаҩуп жә-ҭаацәарак, иа-
аиԥмырҟьаӡакәа инхоит ф-ҭаацәа-

рак. Урҭ даҽа нхарҭак рымаӡам», – 
иҳәеит Кациа.

Аԥшатлакә абри аҩны даа-
ра ааха анаҭеит, хыхьтәи аихагы-
лақәа рбарҵақәа арбгеит. Даҽа 
ҩнык, Кәартаа имҩа 36 аҟны игы-
лоугьы, ахархәарахь ирыҭан 60-тәи 
ашықәсқәа раан. Уаҟа маҷк ахыб 
ахнашәеит. 

«Ақыҭақәа рҿы ааха роуит ахатә 
ҩнқәа 15. Аха урҭ еиҭашьақәҳаргы-
лоит ҳхатәы мчқәа рыла. Аҭыԥан-

тәи абиуџьет ахарџьқәа рыла ахыб 
аахәаны ираҳҭоит», –иҳәеит араион 
ахадара аиҳабы. 

Гәдоуҭа араион
 даҭааит

Маи 18 азы Бадра Гәынба даҭаан 
ибеит Гәдоуҭа араион аҟны ааигәа 
аԥшаӷәӷәа аԥхасҭа знаҭаз ахатәы 
ҩнқәа реиҭашьақәыргыларатә усу-
рақәа рымҩаԥысшьа. Иныҟәараҿы 
ицын Гәдоуҭа араион ахадара аиҳа-
бы Валери Аҩӡба, акапиталтә ргы-
лара аусбарҭа аиҳабы Демир Гам-
саниа. 

Приморское ақыҭан ахада даҭа-
аит аԥшатлакә ааха знаҭаз Ольга 
Атавина лыҩны. Лара илҳәеит лыҩ-
ны аԥхасҭа ӷәӷәа шаиуз,  лааигәара 
игылоу асасааирҭа маҷ иахнашәаз 
ахыб ахәҭақәак лара лыҩны ахыб 
ишынеибакәыз ааха ӷәӷәа шанаҭаз.

«Маи 10 азы аԥшаӷәӷәа ҵысит. 
Аҩны ҳаҟан, даара ҳшәеит. Иана-
аиқәтәа агәарԥ ахь ҳҭыҵит, ара 
икажьын аԥша ихнашәаз ахыб 
ахәҭақәа», – лҳәеит лара. Ольга 
иазгәалҭеит адырҩаҽныҵәҟьа аԥ-
сабаратә рыцҳара ахҟьа-ԥҟьақәа 
раԥыхразы аусурақәа ишрылагаз. 
Ахыб рыԥсахит, абри азы ҭабуп ҳәа 
шралҳәо анапхгареи аргылаҩцәеи.

«Иҭабуп ҳзықәшәаз арыцҳараҿы 
ҳхала ҳахьаанырмыжьыз», – лҳәе-
ит лара.

Иааидкыланы Гәдоуҭа араион 
аҟны ааха роуит аобиектқәа 28, 
убрахь иналаҵаны анхарҭа ҩнқәа 
27, Мгәыӡырхәа ақыҭан абжьаратә 
школ.

Акапиталтә ргылара аусбарҭа 
аиҳабы Ахада иеиҳәеит араион аҟ-
ны арҽеира-еиҭашьақәыргыларатә 
усурақәа зегьы ахыркәшара ишаза-
аигәахо.Аԥсабаратә рыцҳара ахҟьа-
ԥҟьақәа раԥыхразы ихарџьуп 16, 5 
миллион мааҭ. Заанаҵтәи ахәшьа-
рақәа рыла, аԥхасҭа зауз ахыбқәа 
рзеиԥш мҽхакы иартәоит 3, 5 нызқь 
метр ԥшьыркца.

Лыхны ақыҭан иаартхоит ахы 
иақәиҭны аиқәԥаразы азал ҿыц. 
Бадра Гәынба акапиталтә ргыла-
ра аусбарҭа аиҳабы Демир Гамса-
ниа адҵа ииҭеит Гәдоуҭа араион 
ахь абыржәтәи иныҟәара аан. Ас-
портзал ҟаҵахоит ақыҭа ахадара 
азалқәа руак аҟны. 

Ахы иақәиҭны аиқәԥаразы Аԥс-

ны зҽаԥсазтәыз азыҟаҵаҩ Нарчоу 
Лазба даара деигәырӷьоит ақыҭа аҟ-
ны абри аҩыза аспортзал ахьыҟало. 
«Сентиабр 1 азы иазгәаҭоуп Лых-
нашҭа ахы иақәиҭны аиқәԥара ага-
нахьала рҽахьазыҟарҵаша азал 
аартра. Аусурақәа ҳрылагахьеит. 
100-ҩык раҟара ахәыҷқәа азал ахь 
аныҟәара рылшоит», – иҳәеит иара. 

Аҳәынҭқарра Ахада иара убас 
рнапы ианиҵеит абри ахыбра 
ахаҿреи афоиеи ирыгу-ирыбзоу 
ҟарҵарц. Бадра Гәынба иаҵишьит 
арҽеира-еиҭашьақәыргыларатә усу-
рақәа анынарыгӡауа ҳасаб шазутәу 
ари ахыбра атәыла аҭоурых-культу-
ратә ҭынха аобиектқәа рахь ишаҵа-
накуа, убри аҟнытә ишеиқәырхатәу 
уи архитектуратә ҷыдарақәа. 

Ахада иара убас дахәаԥшит 
уаанӡа аҭыԥантәи ачаи фабрика 
иатәыз ԥасатәи ахәыҷбаҳчақәа 
рхыбра. Уажәы урҭ рҭагылазаашьа 
даара ибааԥсуп. Гәынба ака питалтә 
ргылара усбарҭа аиҳабы инапы иа-
ниҵеит урҭ рҭагылазаашьа ҭиҵаарц, 
Лыхны ақыҭан ахәыҷбаҳча ҿыц аа-
дыртырц.

Бадра Гәынба дыҟан Лыхны 
ақыҭан ахшара рацәа зааӡо Чебо-
тариоваа рыҩнаҭаҿы. Маи 10  аҽ-
ны рыҩны ахыб ахнашәеит, аха 
анапхгара уи еиҭашьақәдыргыле-
ит. Гәынба акапиталтә ргылара аиҳа-
бы инапы ианиҵеит аҩны иагу-
иаб зоу ҟарҵарц, афымцацәаҳәақәа 
рыԥсахырц. «Аҩнаҭаҿы ԥшьҩык 
ахәыҷқәа ыҟоуп. Машәырк ҟамлартә 
еиԥш аусқәа еиҿкаатәуп», – иазгәе-
иҭеит иара. 

Иара убас араион аиҳабы Ва-
лери Аҩӡба иабжьигеит анападкы-
лаҩцәа адыԥхьаланы, аҩнымаҭәеи 
абзазаратә ҭехникеи раахәара ага-
нахьала ахшарарацәа змоу аҭаацәа 
дрыцхраарц.  

Даҽа проблемакгьы ыҟоуп 
Лыхны – ақыҭа уахьналало ҭыԥк аҟ-
ны адгьыл ҳәазоит. Демир Гамсаниа 
иажәақәа рыла, араҟа аӡы мҩах-
гатәуп, амҩа акаҭран ықәҵатәуп, 
уи мызкы аҟара аҭаххоит. 

Шықәсыки бжаки раахыс Гәдо-
уҭатәи араионтә хәышәтәырҭа ха-
да аҟны акомпиутертә томограф 
аус ауӡом, аха уи еиҭашьақәыр-
гылахоит. Ари атәы иҳәеит Бадра 
Гәынба ахәышәтәырҭа данаҭаа. Иԥ-
сахтәуп арентгентә трубка. Иаҭах-
хоит 11 миллион инаркны 14 мил-
лион аҟынӡа. Аҳәынҭқарра Ахада 
иақәиргәыӷит ԥарала ишеиқәыр-
шәахо. Иааиуа амчыбжь азы зыхә 
ҳараку амедицинатә шьақәгыла 
аахәаразы аиқәшаҳаҭра анапы 
аҵаҩхоит.

«Ари даара зыхә ҳараку шьа-
қәгыланы ишыҟоугьы, ҳтәылауаа 
ргәабзиара аганахьала акымза-
рак ҳаигӡом», – иҳәеит Гәынба. Иа-
ра убас уи иазгәеиҭеит ачымазара 
ҿкы – коронавирус аныҟаз Гәдо-
уҭатәи ахәышәтәырҭа акырӡа зҵаз-
куа аҭыԥ шааннакылаз. 

Аԥшатлакә ахҟьа-ԥҟьақәа раԥыхразы
(Алгарҭа)

«Иахьугалакгьы ари ауаа рынхара-рынҵыра иадҳәалоуп, абри аҟ-
нытә ахыбқәа рырҽеира ҳалаԥш ахуп. Агәра ганы ҳаҟоуп, мчыбжьыки 
бжаки рыҩнуҵҟала аԥшатлакә ахҟьа-ԥҟьақәа шаԥыххо»

 d Аԥсны Аҳәынҭқарра Аха-
да  Бадра Гәынба  Очамчыра 
араион Мықә ақыҭаҟны Гьаргь 
Чачба ихьӡ зху ашкол 100 шықә-
са ахыҵра иазкыз аныҳәатә 
усмҩаԥгатә далахәын.  

Иара убас уи иалахәын Ахада 
Ихаҭыԥуаҩ Беслан Бигәаа, Жәлар 
Реизара Ахантәаҩы Лаша Ашәба, 
аҵара аминистр Хана Гәынба, 
Апарламент адепутатцәа, араи-
он анапхгара, ауаажәларра, ашкол 
аушьҭымҭацәа, ақыҭауаа. 

 Аныҳәа аламҭалаз Аҳәынҭқар-
ра Ахада Аԥсны Аџьынџьтәылатә 
еибашьраҟны иҭахаз рбаҟа амҵан 
ашәҭқәа шьҭеиҵеит.  

Бадра Гәынба иқәгылараҟны 
иазгәеиҭеит ашкол 100 шықәса 
ахыҵра арыцхә иамоу аҵак ду, иа-
ра убас иаҵшьны иҳәеит Мықә 
ақыҭа  абжьыуаа рзы ҭоурыхтә цен-
трны ишыҟоу. Ара аамҭақәа зегьы 
раан атәылазы илахьынҵаӡбага-
ны иқәгылаз азҵаарақәа рыӡбара 
мҩаԥысуан.  

Аҳәынҭқарра Ахада иаҵшьны 
иҳәеит ашкол аушьҭымҭацәа еиу-
еиԥшым аамҭақәа рзы, иара убас 
иахьа уаажәраанӡагьы акультура, 
аҭҵаарадырра, аспорт, амедицина 

аусхкқәа рыла атәыла аҿиараҟны 
рлагаламҭа шдуу.  

Бадра Гәынба  ақыҭауааи ара-
ион зегьи ирыдиныҳәалеит ашкол 
100 шықәса ахыҵра, иара убас иҭа-
буп ҳәа реиҳәеит аибашьрашьҭахь-
тәи ашықәсқәа раан ззанааҭ ныз-
мыжьыз, ахәыҷқәа аҵара дырҵо, 
ашкол аиқәырхара зылшаз ар-
ҵаҩцәа. Еизаз зегьы ирзеиӷьеи-
шьеит аҭынчра, аизҳазыӷьара. 

Аҳәынҭқарра Ахада 100 шықә-
са ахыҵра аиубилеи инамаданы 
ашкол ашҭаҿы инапала аҵла еиҭа-
иҳаит, иара убас арҵаҩратә коллек-
тив амузыкатә техникеи аԥаратә 
ҳамҭақәеи ранеишьеит.  

 Ашкол аҳамҭақәа азыҟарҵеит 
иара убас аныҳәа иаҭааз егьырҭ 
асасцәагьы.

Аныҳәатә усмҩаԥгатәқәа ашкол 
аҵаҩцәа еиҿыркааз аконцерт ала 
ихыркәшахеит.

Уажәы аҵаратә процесс ахь-
ымҩаԥысуа ақыҭа ахадара ахы-
браҿы ауп, избанзар  ашкол ажәытә 
хыбра уашәшәыроуп. Аҳәынҭқарра 
Ахада ари азҵаара аӡбара шалыр-
шахо азы ашкол аколлектив агәра 
диргеит. 

Ақыҭауаа иҟарҵаз аҳәара аҭакс  
Нестор Лакоба идҵала 1925 шықә-
сазы Мықә ақыҭан ашкол аадыртит.

Мықәтәи ашкол – 
100 шықәса 

Аҵара ус еиԥымҟьакәа

 d Наџьнатә аахыс Аԥсны аҵе-
ицәа бзиақәа ақәашьын: Нестор 
Лакоба, Ефрем Ешба, Владислав 
Арӡынба. Арҭ амшқәа рзы, Аԥсны, 
Егры инаркны Ԥсоунӡа, мҽхакы 
ҭбаала иазгәарҭоит зыԥсҭазаареи, 
згәабзиареи ҳахҭынҵаны Аиаа-
ира ҳзаазгаз ҳаԥхьагыла Влади-
слав Григори-иԥа Арӡынба ди-
ижьҭеи 80 шықәса аҵра амш.

Ражден Гәымба ихьӡ зху Аԥс-
нытәи  аҳәынҭқарратә филармо-
ниаҿ имҩаԥысит ашколхәыҷқәа  
злахәыз  аусмҩаԥгатә «Ԥсҭазаа-
рас иҟоу – ԥсадгьылуп» зыхьӡу. Уи 
еиҿыркааит Аҟәа аҵараусбарҭа 
анапхгарала. Афестиваль иалахәын 
Аҟәа ақалақь Ахада Ҭимур Агрба, 
Аԥсны раԥхьатәи Ахада иԥшәма 
Светлана Џьергьениа, ауаажәлар-
ратә усзуҩцәа, аҵарауаа, хыԥхьаӡа-
ра рацәала аҵаҩцәа.

Арежиссиор Гәдиса Ҭодуа иб-
зоурала иқәыргылан Владислав 
Арӡынба ишәҟәы аҟнытә, ҳԥыза ду 

даҳзаазыртуа инысымҩа.
Ашколхәыҷқәа инеимда-ааимдо 

иаԥхьон Раԥхьатәи Ахада Влади-
слав Арӡынба изку ажәеинраалақәа. 
Амҵәыжәҩақәа унаҭоит ҳҿар, 
Аԥсны аҵеицәа рхатәы бызшәа 
аӡыхьеиԥш ицқьаӡа иахьырҳәо. Ҳа-
бызшәеи, ҳажәлари милаҭҵас ре-
иқәырхара ауп ихы зыхҭниҵазгьы 
зирамш азгәаҳҭо ҳ-Владислав ду.

Ажәеинралақәа ирыԥхьоз иаа-
рымырдон аԥсуа ашәақәеи, акәаша-
рақәеи назыгӡоз аҵаҩцәа. Ҩ-сааҭк 
инарзынаԥшуа ицоз ақәгыларақәа 
ус ҭынч узрыхәаԥшуамызт, уи иа-
цын алахьеиқәра ганкахьала, аҽа-
кала агәыӷра дуқәа рышә ҳзаазыр-
туа ацәанырра, уи ҳԥыза ду ишҟа 
абиԥара иаадырԥшуа агәалашәа-
ра ауп. Ԥсра зқәым ахьӡ – ҳҿар рзы 
иԥшьоу усуп.

Иазгәаҭатәуп, хымԥада Аҟәа аҵа-
раусбарҭеи, ашколқәа рырҵаҩцәеи 
аџьабаа ду шрыдырҵаз рҵаҩцәа. 
Аҽакалагьы ҟалашьа амаӡам, Аԥс-
ны аиқәырхаҩ, ҳажәлар раԥхьагы-
ла  Владислав Арӡынба ихьӡ ԥшьа 
абиԥарақәа наунагӡа еимырда-
лароуп.

«Ԥсҭазаарас иҟоу– 
ԥсадгьылуп»

Владислав Арӡынба –80

Н. Санцба
Акьыԥхь иазирхиеит

 Борис Қаџьиа

 d Зыԥсҭазаара иалҵыз иналука-
аша аԥсуа прозаик, апублицист, 
аиҭагаҩ, ауаажәларратә усзуҩы, 
Аԥсны жәлар рышәҟәыҩҩы, СССР 
ашәҟәыҩҩцәа Реидгылеи, Аҧсны 
ашәҟәыҩҩцәа Реидгылеи, Уры-
стәыла ашәҟәыҩҩцәа Реидгылеи 
ирылаз, Адыгатәи (Ачерқьестәи) 
Жәларбжьаратәи Академиа 
ҳаҭыр зқәу алахәыла, Аҧснытәи 
аҳәынҭқарратә университет 
ҳаҭыр зқәу апрофессор, Д. Гәлиа 
ихьӡ зху Аҳәынҭқарратә премиа 
алауреат,  «Ахьӡ-Аҧша» аорден 
актәи аҩаӡара занашьаз Алықь-
са Ноча-иԥа Гогәуа аҵыхәтәантәи 
имҩахь днаскьаргеит маи 10 рзы.

Аԥсы дызҭаз аҭоубыҭ ықәыр-
гылан С. И. Ҷанба ихьӡ зху Аԥсуа 
ҳәынҭқарратә драматә театр  аҟ-
ны.  Ашьыжь, асааҭ жәеиза инар-
кны жәлар рҵеи лаша наӡаӡа ҳәа 
иарҳәарц арахь имҩахыҵит Аԥсны 
Ахада идҵала аԥсыжра аиҿкаара-
зы иаԥҵаз аҳәынҭқарратә комиссиа 
напхгара азҭоз Аԥыза-министр В. 
Делба, уи ихаҭыԥуаҩ Џь. Нанба, Аԥс-
ны акультура аминистр Д. Ақаҩба, 
егьырҭ алахәылацәа. Ашәҟәыҩҩы ду 
рхы-ргәы далырхырц инеиуан Аԥс-
ны Ахада ихаҭыԥуаҩ Б.Бигәаа, Аԥс-
ны Жәлар Реизара Аиҳабы Л. Ашәба, 
Аԥсны Ахада иусбарҭа анапхгаҩы Б. 
Ешба, Аҟәа ақалақь ахада Ҭ. Агрба, 
Жәлар Реизара адепутатцәа, Аԥс-
ны Аиҳабыра реилазаара иалоу, аԥ-
суа шәҟәыҩҩцәеи аҵарауааи ре-
иԥш, ауаажәларратә еиҿкаарақәа 
рхаҭарнакцәа, амилаҭтә культура 
амаҵ азызуа, аҿар, астудентцәа, 
ашәҟәыҩҩы ирҿиамҭақәа рыхә 
зшьоз, ҳаҭыр ззақәыз зегьы.

Ажәа азҟаза ду, ҳаамҭазтәи ак-
лассик иԥсҭазаара иалҵра ҳажәлар 
гәалсрала ирыдыркылеит. Уи 
шьақәнарӷәӷәоит ҳтәыла егьырҭ 
ақалақьқәеи араионқәеи рҟнытә 
хыԥхьаӡарарацәала иахьаауаз.

Аԥсны жәлар ры шәҟәыҩҩы 
Алықьса Гогәуа аҵ ыхәтәантәи им-
ҩахь инаскьагара иазкыз алахье-
иқәратә митинг   ааиртит аҳәынҭқар-
ратә комиссиа алахәыла Џь. Нанба.

 Анаҩс ажәа ииҭоит Аԥсны Аԥы-
за-министр В. Делба. Уи даԥхьоит 
Аԥсны Аҳәынҭқарра Ахада Б. Гәынба 
иааишьҭыз адышшылара, иара убас 
Аԥсны Аиҳабыра рыхьӡала Алықьса 

Гогәуа аԥсуа доуҳатә культураҿы иа-
аникылоз аҭыԥ ахәшьара аҭауа, ил-
шамҭақәа азгәаҭауа, иҭаацәеи иҭын-
хацәеи дрыдышшылеит.

Уи нахыс алахьеиқәратә митинг 
амҩаԥгаҩ Аԥыза-министр ихаҭыԥу-
аҩ Џь. Нанба даԥхьеит ашәҟәыҩҩы 
иԥсҭазаареи ирҿиаратә мҩеи аа-
зырԥшуаз инысмҩа. Амитинг аҟны 
алитературеи ауаажәларратә усу-
реи рҟны илшамҭа дуқәа ирых-
цәажәеит: Аԥсны ашәҟәыҩҩцәа 
Реидгыла ахантәаҩы  В. Аԥҳазоу,  
ашәҟәыҩҩцәа Рассоциациа ахан-
тәаҩы  В. Занҭариа, Аԥсны аҭҵаа-
радыррақәа Ракадемиа ахада З. 
Џьапуа, Аԥснытәи Аҳәынҭқарратә 
университет аҟнытә – афилологи-
атә ҭҵаарадыррақәа ркандидат А. 
Какоба, алитературатә журнал «Ала-
шара» аредактор хада А. Лагәлаа, 
Аԥсны ауаажәларратәи аҳәынҭқар-
ратәи усзуҩы В. Цыгәба. 

Анаҩс Џь. Нанба дрыԥхьеит 
Алықьса Гогәуа иԥсҭазаара иалҵра 
инамаданы иаашьҭыз адышшы-
ларақәа. Ашәҟәыҩҩы иҟамзаара 
амилаҭтә литературазы, ҳажәлар 
рзы зхарҭәаара уадаҩхо цәыӡ дуны 
ишаанхо азгәаҭауа, аҭаацәеи, аҭын-
хацәеи, ашәҟәыҩҩцәеи, ҳажәла-
ри ирыдышшылеит: Урыстәыла 
ашәҟәыҩҩцәеа Реидгыла ахан-
тәаҩы актәи ихаҭыԥуаҩ Н. Ива-
нов, ашәҟәыҩҩцәа реидгылақәа 
жәларбжьаратәи реилазаара ахан-
тәаҩы И. Коноплианников, Аахыҵ- 
Уаԥстәыла акультура аминистр Р. 
Ӡагоева,    Урыстәылатәи Афеде-
рациаҿы иҟоу Аԥсны Аҳәынҭқар-
ра ацҳаражәҳәаҩ А. Кәыҵниа уҳәа 
егьырҭгьы. 

Аҵыхәтәан аешьара рыхьӡала, 
Алықьса Гогәуа иԥсыжра аиҿкаара 
иахаҵгылаз Аԥсны анапхгара аԥхьа 
инаргыланы, рылахьеиқәра рыце-
иҩызшаз зегьы иҭабуп ҳәа реиҳәе-
ит Демиан Гогәуа.

 Аԥсны жәлар рышәҟәыҩҩы 
Алықьса Гогәуа аҵыхәтәантәи 
имҩахь инаскьагара иазкыз алахье-
иқәратә митинг хиркәшеит Џь. Нан-
ба. 

«Зыԥсҭазаара зегьы адоуҳ-
атә культура амаҵ аура иа-
зызкыз,  зыжәлар рԥеиԥш лаша 
азықәԥаҩцәа ируаӡәкыз жәлар 
рышәҟәыҩҩы  Алықьса Ноча-иԥа 
игәалашәара хашҭра ақәымзааит. 
Ҳажәлар уажәынахыс шәанеиқәшәо 
абзиара иазку аусқәа рзы шәеини-
алааит», – иҳәеит уи.

Алықьса Гогәуа иԥсыбаҩ анышә 
иамардеит Аҟәа.

Аҵыхәтәантәи имҩахь 
днаскьаргеит

Жәлар рышәҟәыҩҩы 
наӡаӡа ҳәа иарҳәеит

 d 94 шықәса дшырҭагылаз дҳаԥхе-
ит иналукааша аԥсуа прозаик, апуб-
лицист, ауаажәларратә усзуҩы, 
Аԥсны жәлар рышәҟәыҩҩы, СССР 
ашәҟәыҩҩцәа Реидгылеи (1959), 
Аҧсны ашәҟәыҩҩцәа Реидгы-
леи, Урыстәыла ашәҟәыҩҩцәа Ре-
идгылеи рлахәыла,  Адыгатәи 
(Ачерқьестәи) Жәларбжьаратәи Ака-
демиа ҳаҭыр зқәу алахәыла, Аҧс-
нытәи аҳәынҭқарратә университет 
ҳаҭыр зқәу апрофессор, Д. И. Гәлиа 
ихьӡ зху Аҳәынҭқарратә премиа 
алауреат, «Ахьӡ-Аҧша» аорден актәи 
аҩаӡара занашьаз Алықьса Гогәуа.

Аԥсны ашәҟәыҩҩцәа Реидгыла 
рҭаацәара ду аҟнытә ирыдышшыло-
ит Алықьса Ноча-иԥа Гогәуа иҭаацәеи 
иуацәеи-иҭахцәеи.

Ажәа азҟаза ду, ҳаамҭазтәи аклас-
сик иԥсҭазаара иалҵра гәалсрала иры-
дыркылеит аԥсуа шәҟәыҩҩцәа, ҳин-
теллигенциа, амилаҭтә литература 
абзиабаҩцәа, ҳажәлар зегьы.

Алықьса Ноча-иҧа Гогәуа диит 
1932 ш. март 15 рзы Очамчыра араи-
он Гәыҧ ақыҭан (Аџьамҧазра аҳабла). 
Абжьаратәи ашкол даналга аус иуан 
Тҟәарчалтәи ашахтаусбарҭақәа ру-
ак аҟны, ашьҭахь – Тҟәарчалтәи ацен-
тртә рбеиагатә фабрика атехникатә 
хлаҧшра аҟәшаҿы. 1951 ш. дҭалеит А. 
М. Горки ихьӡ зхыз Аҟәатәи аҳәынҭқар-
ратә арҵаҩратә институт аурыс быз-
шәеи алитературеи рфакультет. 1955-
1960 шш. раан аҵара иҵон Москва, 
А. М. Горки ихьӡ зху Алитературатә 
институт аҟны. Аус иухьан ажурнал 
«Алашара» аҭакзыҧхықәу амаӡаныҟә-
гаҩс (1962 ш. инаркны), Аҧснытәи 
аҳәынҭқарратә шәҟәҭыжьырҭа аредак-
тор еиҳабыс, ахәыҷтәы журнал «Ам-
цабз» аредактор хадас (1975-1989), 
Аҧсны ашәҟәыҩҩцәа Реидгыла ахан-
тәаҩыс (1989-1997). Аҧсны жәлар 
рфорум «Аидгылара» раҧхьатәи 
ахантәаҩыс дыҟан (1988-1989). Уи 
акырӡа алнаршеит аҧсуа жәлар рми-
лаҭ-хақәиҭратә қәҧараҿы. 1988-1991 
шш. раан СССР жәлар рдепутатс далыр-
хит. Аԥсшьарахь диасаанӡа Д. И. Гәлиа 
ихьӡ зху Аҳәынҭқарратә премиа рыҭа-
разы акомиссиа хантәаҩра азиуан. 

Аҧсны ахаҭарнак иаҳасабала А. 
Гогәуа Урыстәылеи аҳәаанырцәтәи 
атәылақәеи рҟны дрылахәхахьан еи-
уеиԥшым афорумқәа: Еиду Амери-
катәи Аштатқәа рҟны дыҟан Урыстәы-
ла ашәҟәыҩҩцәа рделегациа даланы 
(1992), ПЕН-клуб аганахьала ашә-
ҟәыҩҩцәа жәларбжьаратәи рконгрес-
сқәа делегатк иаҳасабала дрылахәын 
Минск (1986), Хельсенки (1988), Моск-

ва (2002).
А. Гогәуа даныхәыҷыз инарк-

ны изҳауан жәлар рҳәамҭақәа ахье-
иҭарҳәоз аҭаацәараҿы, иаб ажәаб-
жьҳәаҩын, алакәтәи, аепикатәи, 
абзазаратәи, алирикатәи ҵакы змаз 
жәлар рҳәамҭақәа бзианы идыру-
ан. Ари аҭагылазаашьа шьахәла иц-
храаит ашәҟәыҩҩы ишьақәгылараан, 
заа ажәа абзиабара иланааӡеит.

Убарҭ ашықәсқәа раан ауп аҩра 
агәаҳәара аниоуз, асахьаркыратә ли-
тература даназҿлымҳахаз. 11 шықә-
са анихыҵуаз Л. Н. Толстои иҩымҭа 
«Ҳаџьы-Мураҭ» аҧсышәала аиҭага 
даҧхьеит. Ари арҿиамҭа ду иаҵоу 
асахьаркыратә мчхара еиҳагьы 
ишьақәнарӷәӷәеит ажәа азҟазареи 
алитературеи рахь иоухьаз абзиаба-
ра. Убасҟан ауп раҧхьатәи иажәе-
инраалақәеи раҧхьатәи иажәаб-
жьқәеи аниҩыз.

Раҧхьаӡа иикьыҧхьыз иажәе-
инраала «Агеолог» («Аҧсны ҟаҧшь», 
1949) ауп. Раҧхьатәи иажәабжьқәа ру-
ак кьыҧхьын 1955 ш. ажурнал «Ала-
шара» №2 аҟны, №4 аҟны.  

А. Гогәуа авторс дрымоуп хыҧ-
хьаӡарарацәала ажәабжьқәа,  А. Гогәуа 
ирҿиараҿы аҭыҧ ҷыда ааннакылоит 
апублицистика. Иочеркқәа, истатиақәа, 
иессеқәа рызкуп аҧсуа жәлар рхатәы 
бызшәеи, рҭоурыхи, ркультуреи, еиҳа-
ракгьы – аполитикеи, аҳәынҭқарратә 
ргылареи рызҵаарақәа, амилаҭтә ли-
тература еиуеиҧшым апроблемақәа. 
Урҭ апериодикатә кьыҧхь ианыле-
ит аҧсышәалеи урысшәалеи хазы 
иҭыҵыз ашәҟәқәа рҟны («Аҟәа- Су-
хум, Сухум – Аҟәа», «Глагол», «Пост-
скриптум»).

Ашәҟәыҩҩы ирҿиамҭақәа рны-
лон ажурналқәа: «Алашара», «Амцабз», 
«Дружба народов», «Студенческий ме-
ридиан», «Сельская молодежь», «Со-

ветская женщина», Урыстәыла иҭыҵуа 
егьырҭ аҭыжьымҭақәа маҷымкәа; ага-
зеҭқәа: «Аҧсны ҟаҧшь», «Советская 
Абхазия», «Литературная газета» 
(Москва), «Еҵәаџьаа», «Республика 
Абхазия»; алитературатә еизгақәа «Ер-
цахә», «Кавкасиони», «Южный Кавказ» 
уҳәа егьырҭгьы.

А. Гогәуа иажәабжьқәеи, ипо-
вестқәеи, ироманқәеи еиҭаргахьеит 
аурысшәеи ҧыхьатәи Асовет Еидгы-
ла ажәларқәа акыр рбызшәақәеи рахь, 
иара убас европатәи абызшәақәеи 
аиапон бызшәеи рахь.

Аурысшәахь еиҭаганы Москва 
иҭыҵхьоу ишәҟәқәа иреиуоуп: «Река 
спешит к морю», «Вкус воды», «Вре-
мя оленьего зова», «За семью кам-
нями», «Дикая азалия». Санкт-Пе-
тербург иҭыжьуп аибашьра ашьҭахь 
иаԥиҵаз ажәабжьқәа рыхәҭак еидыз-
кыло ашәҟәы «Вкус молнии». Аҟәа 
урысшәала иҭыҵит ироман-раԥсодиа 
«Асду», иара убас ҩ-томк иҟоу ирҿи-
амҭақәа «Произведения».  

А. Гогәуа аҧсшәахь еиҭеигеит Фи-
одор Достоевски, Андреи Платонов, 
Константин Федин, Карло Коллоди, Ер-
нест Хемингуеи уҳәа рырҿиамҭақәа.

Иҭижьит 30 инареиҳаны ашә ҟәқәа, 
урҭ рхыҧхьаӡараҿы иҟоуп иалкаау 
аҩымҭақәа еидызкыло хә-томк. 

Абаҩхатәра еицамк злаз, зыԥсҭа-
заара зегьы адоуҳатә культура амаҵ 
аура иазызкыз, зыжәлар рԥеиԥш ла-
ша азықәԥаҩцәа ируаӡәкыз жәлар 
рышәҟәыҩҩы имҩашьауа ишьҭа аа-
нижьит. Еиҵагылоз ашәҟәыҩҩцәа ра-
биԥарақәа рзы уи еснагь дҿырԥшы-
ган, дабжьагаҩын, дымҩақәҵаҩын. 
Алықьса Ноча-иԥа Гогәуа ихьӡ хашҭра 
ақәымкәа иаанхоит ижәлар ргәаҵаҿы.

Аԥсны ашәҟәыҩҩцәа 
Реидгыла

Алықьса Ноча-иԥа Гогәуа

Аԥсуа бызшәа цқьала, ахьхьа-
хьхьа ҳәа еихышәшәо иаԥҵоу 
зырҿиамҭа ссирқәа рыла ҳаԥсуа до-
уҳатә культура, ҳлитература аҩаӡа-
ра ҳаразкыз Аԥсны жәлар рпоет, 
ашәҟәыҩҩы, аҵарауаҩ-лингвист, 
аиҭагаҩ, афольклорист, афилологи-
атә ҭҵаарадырақәа ркандидат, Аԥс-
ны аҭҵаарадыррақәа Ракадемиа 
академик, Ҟабарда-Балкартәылеи 
Адыгатәылеи жәлар рышәҟәыҩҩ, 
Асоциалисттә Џьа Афырхаҵа, 
Д.И.Гәлиа ихьӡ зху Аҳәынҭқарратә 
премиеи «Ахьӡ-Аԥша» аорден ак-
тәи аҩаӡареи  занашьоу, СССР-и 
Аԥсни  рышәҟәыҩҩцәа Реидгы-
лақәеи Урыстәыла ашәҟәыҩҩцәа 
Реидгылеи ирылаз, ауаажәларратәи 
аҳәынҭқарратәи усзуҩы Баграт Уа-
сил-иԥа Шьынқәба диижьҭеи 108 
шықәса аҵра инамаданы, уи иирам-
шы маи 12 аҽны, анышә дахьама-
доу аҭыԥахь, ибаҟа амҵан ашәҭқәа 
шьҭарҵарц имҩахыҵит есышықә-

сеиԥш уажәгьы.
Уахь инеит Аԥсны Аҳә ынҭқарра 

Ахада ихаҭыԥуаҩ Беслан Бигәаа, 
Аԥсны Аҳәынҭқарра Ахада Иусбарҭа 
аиҳабы Беслан Ешба, Аԥсны Жәлар 
Реизара Аиҳабы Лаша Ашәба, Аԥы-
за-министр Владимир Делба, Аԥсны 
акультура аминистр Даур Ақаҩба, 
аԥсуа интеллигенциа рхаҭарнакцәа 
аӡәырҩы, ашәҟәыҩҩцәа, аҵарау-
аа, арҵаҩцәа, астудентцәа, ашкол-
хәыҷқәа убас егьырҭгьы.

Ашәҭқәа рышьҭаҵара ашьҭахь, 
Аԥсны ашәҟәыҩҩцәа Реид-
гыл а ах а нтәаҩы Вахтанг Аԥҳазоу 
Б.Шьынқәба диижьҭеи 108 ш. аҵра 
иазкыз аусмҩаԥгатә аартуа Аԥсны 
жәлар рпоет  дызгәалазыршәарц 
имҩахыҵыз Аԥсны анапхгара, аԥ-
суа интеллигенциа рхаҭарнакцәа, 
арҵаҩцәа, ашколхәыҷқәа уҳәа 
зегьы иҭабуп ҳәа реиҳәеит. 

«Аԥсуа доуҳатә культура  зырҿи-
амҭа ссирқәа рыла изырбеиаз 
Б.Шьынқәба есышықәса имши-
ра маи 12 аҽны, уи игәалашәара 
ахьӡала хаҭала, «Баграт Шьынқәба 
иаԥхьарақәа» реиҿкаара, амҩаԥ-

гара традицианы ишьақәгылеит. 
Аԥхьаҟагьы иаԥҵахоит Б.Шьынқәба 
ихьӡ анаунагӡатәразы аусмҩаԥ-
гатәқәа», – иҳәеит, уи аганахьа-
ла Аԥсны ашәҟәыҩҩцәа Реидгыла 
аусзуҩцәа ирылшо зегь шыҟарҵо 
азгәаҭо.

Баграт Шьынқәба ихаҭареи 
ирҿиареи  дырзааҭгыло, уи «Аԥсуа 
Пушкин» – ҳәа ишишьҭаз азгәеиҭе-
ит Аԥсны ашәҟәыҩҩцәа Рассоциа-
циа ахантәаҩы, апоет, апублицист 
Владимир Занҭариа.

Апоет Анатоли Лагәлаа дрыԥхье-
ит Б.Шьынқәба иажәеинраалақәа. 
Аусмҩаԥгатә иацҵо ашколхәыҷқәа 
Аԥсны жәлар рпоет иажәеинраала 
лыԥшаахқәа ианрыԥхьа ашьҭахь, уи 
игәаларшәараз имҩахыҵыз зегьы 
аҭынхацәа рыхьӡала иҭабуп ҳәа 
рарҳәеит Б.Шьынқәба имаҭа Аԥс-
ны Афырхаҵа Леуан Миқааи Аԥс-
ны Афырхаҵа Апаллон Шьынқәбеи.

Анаҩс, ашәҟәыҩҩ  хатәра 
игәаларшәара иазкыз «Баграт 
Шьынқәба иаԥхьарақәа» захьӡыз 
аконкурс мҩаԥган И.Папасқьыр 
ихьӡ зху  Амилаҭтә библиотека аҟ-
ны.

Ахәылԥаз аҿы Амилаҭтә биб-
лиотека аиҳабы Борис Ҷолариа  

уахь имҩахыҵыз «бзиала шәаабе-
ит» –ҳәа раҳәо ианааирт ашьҭахь, 
Аԥсны ашәҟәыҩҩцәа Реидгы-
ла ахантәаҩы Вахтанг  Аԥҳазоу 
иқәгылараҿы инаҵшьны иазгәеиҭе-
ит иналукааша апоет, ашәҟәыҩҩы, 
ауаажәларатәи аҳәынҭқарратәи 
усзуҩ Б. Шьынқәба имшира аҽны 
итрадицианы ипоезиа азааҭгыла-
ра, азхьаԥшра иазкны имҩаԥаа-
го, уи ипоезиа иамшны  мацара 
акәымкәан Аԥсуа бызшәа иамшны 
иушьартә ишыҟоу. 

Ахәылԥаз аҟны минуҭктәи 
аҿымҭрала дыргәаладыршәе-
ит мышқәак раԥхьа зыԥсҭазаара 
иалҵыз Аԥсны жәлар рышәҟәыҩҩы 
Алықьса Гогәуа.

Анаҩс, ажәеинраалақәа рыԥхьа-
ра хациркит апоет Дмитри Габалиа. 
Уи дрыԥхьеит, зегь бзиа еицаабо, 
ҿырҳәалагьы шамахамзар зегьы ир-
дыруа Б.Шьынқәба иажәеинраала 
«Ажәа», иара убас «Амҳаџьыраа 
ргарашәа» – аурысшәахь   аиҭага.

Апоет  Гәында Кәыҵниа-ԥҳа 
ажәеинрааа аԥхьарахь диасаанӡа 
лықәгылараҿы ажәалагала ҟалҵеит 
Адунеизегьтәи апоезиа амш шыҟоу  
еиԥш, хаҭала, Баграт Шынқәба им-
шира маи 12 арыцхә – Аԥсуа поезиа 

иамшны ишьақәырӷәӷәахарц азы, иа-
ра  убас  Б.Шьынқәба ихьӡ зху апре-
миа аԥҵахарц. Анаҩс, уи даԥхьеит 
Б.Шьынқәба илирикатә жәеинраала.

«Б.Шьынқәба  дызмоу ажәлар 
ԥсра рықәӡам. Уи ибызшәа аԥшӡа-
ра, аҳаракыра, аҵаулара ҳмырӡааит» 
– лҳәеит апоет Гәында Сақаниа-ԥҳа.

Апоет Заира Ҭҳаиҵыкә-ԥҳа 
лықәгылараҿы, дазааҭгылеит, 
Б.Шьынқәба ихаҭара, уи иуаҩра 
иадҳәалаз лгәалашәарақәа еи-
ҭалҳәеит гәадурала.

Ахәылԥаз аҿы Б. Шьынқәба ирҿи-
амҭақәа рыԥхьара инаҷыдангьы 
аҭыԥ рыман ажәа ԥхақәеи, ажәа 
ҟәандақәеи. Б.Шьынқәҿба иԥсҭаза-
ареи ирҿиаратә мҩеи инарҭбааны 
ирзааҭгылан. 

Апоетцәа: Вл.Занҭариа, Гә.Сақани-
а-ԥҳа, А.Лагәлаа, В.Аԥҳазоу ирымдан 
ажәеинраалақәа ирыԥхьеит Аԥс-
нытәи аҳәынҭқарратә университет 
астудентцәеи  Аҟәатәи актәи аԥшь-
батәи абжьаратә школқәа рҵаҩцәа.

Аиашазы, ахәылԥаз мҩаԥысит 
алахҿыхра ацны. Уи ахыркәшамҭаз, 
аконкурс иалахәыз зегьы ирыҭан 
агәаларшәагатә ҳамҭақәа.

А. Хәырбыц-ԥҳа

Баграт Шьынқәба иаԥхьарақәа

Аԥсны жәлар рпоет – 108 ш.

 d Аџьынџьтәылатә еибашьра 
Дуӡӡа 80 шықәса ахыҵра ана-
згәаҳҭо зегь раԥхьаӡа ҳабла иа-
ахгылоит Аиааира ҳзаазгаз, ҳзе-
иԥш ԥсадгьыл Ду ахақәиҭтәра 
иалагылаз Аԥсны аҵеицәа. 
Зықьҩыла аибашьра иалахәыз 
ҳҵеицәа рыгәҭа игылан аԥсуа 
шәҟәыҩҩцәа: Қьаазым Агәмаа, 
Ҷыҷыкәа Џьонуа, Алықьса Џьо-
нуа уҳәа аӡәырҩы. Аамҭаказы арҭ 
ахҩыкгьы агазеҭ «Аԥсны ҟаԥшь» 
аҟны аус руан. Ҳара ҳзы иԥшьоу 
усуп зыԥсадгьыли зыжәлари 
рҿаԥхьа зуалԥшьа назыгӡаз рых-
ьӡ агәаларшәара.

Аџьынџьтәылатә еибашьра  
Дуӡӡа аан Аԥсны аҵеицәа  иаа-
дырԥшит афырхаҵара ду, ахаме-
игӡара. Аҽакалагьы ҟалашьа ама-
мызт, аԥсуа дины данеизҳа нахыс 
иларааӡоит иԥсадгьыл абзиабара, 
уи азын ианаҭаххагьы ахамеигӡара.

Аибашьра ахыԥша лымка-
ала изнырыз, хаха аӷа иҿагылаз 
драԥхьагылоуп абаҩхатәра ҷыда 
злаз, апоет, ашәҟәыҩҩы Қьаазым 
Ҟараман-иԥа Агәмаа. 1932 шықә-
сазы қәҿиарала Аҟәатәи арҵаҩратә 
техникум далганы аусура далаго-
ит агазеҭ «Аԥсны ҟаԥшь» аредак-
циаҿы, аха иаарласны Москваҟа 
аҵарахьы дцеит, ажурналистикатә 
институт дҭалоит, нас – 1934 шықә-
сазы Калининтәи арҵаҩратә инсти-
тут. Уи даналга дхынҳәуеит Аԥсныҟа. 
1938 шықәса инаркны  агазеҭ «Аԥс-
ны ҟаԥшь» аредакциаҿ акульту-
реи абзазареи рыҟәша  аиҳабыс 
дыҟан. 1940 шықәсазы Қьаазым 
аррахь дыргеит. Аџьынџьтәылатә 
еибашьра алагамҭазы уи дызлаз 
архәҭа Москва азааигәара Наро-
Фоминск игылан.

1940 шықәсазы арратә газеҭ 
«Боевои танкист» адаҟьаҿы ианыле-
ит Қь.Агәмаа изкны астатиа «Апоет 
ҿа иажәеинраалақәа» ҳәа зыхьӡыз. 
Уаҟа ҳаԥхьоит: «Ааскьа РСФСР 
аҳәынҭқарратә шәҟәҭыжьырҭаҿы 
иҭыҵит аԥсуа поетцәа рҩымҭақәа 
хаз шәҟәны. Абра ианылеит асер-
жант еиҵбы Қьаазым Агәмаа 
иҩымҭақәагьы: «Абаҳчаҿы», «Кол-
хида», «Гыд иҭаацәа», «Бзиа дызбо-
ит  Қәиқәи», «Аколнхацәа  рашәа»

Аҩыза Агәмаа дазыманшәала-
ны инеигӡоит арҿиаратә усуреи 
аибашьра-политикатә ҽазыҟаҵареи. 
Уи зеиԥшыҟ́ам танкиступ, ибзианы 
далахысуеит». (Р.Қапба, «Қьаазым 
Агәмаа», Аҟәа, 1964 ш.).

Қьаазым Агәмаа ибон  аибашьра 
амца аҵазҵоз амч еиқәаҵәақәа, 
абар  иԥшәмаԥҳәыс уи аамҭаз ил-
зааишьҭыз асалам шәҟәы: «Макьа-
на аҳәара иаамҭамзаргьы ҟалап, 
аха иага убас акәзаргьы, агәра га-
ны  ҳаҟоуп, мышқәак рышьҭахь 
иҳақәшәараны ҳшыҟоу Аԥсадгьыл 
ахьчара…» Аибашьра ианалага 
инаркны Қьаазым Агәмаа апарти-
зантә отриадқәа дрылалеит. Уи да-
лан Белоруссиа, Бриансктәи аобласт 
аҿы хацәнымырха еибашьуаз Ча-
паев ихьӡ зхыз апартизантә брига-
да. 1943 шықәсазы Қьаазым Агәмаа 
ианаршьеит «Аџьынџьтәылатә Еи-
башьра апартизан» актәи аҩаӡара.

Аԥсуа  поет ихамеигӡара, иеи-
башьышьа дыршаҳаҭуеит убасҟан 
ииз иара ицәаҳәақәа: 

«Сара  сеигӡом сшьа икаҭәоугьы,
Сыԥсадгьыл иасҭоит аҭоуба.

Иаҭаххозар сыԥсы иҭоугьы,
Иара ишасҭо агәра га.
Апартизанцәеи афашистцәеи ре-

идысларақәа руак аҿы Қьаазым 
Агәмаа дырхәит. Убри иахҟьаны 
иԥсҭазаареи илитературатә усу-
реи ртәы игәаларшәо, академик 
Хәыхәыт Бӷажәба иҩуан: «Ҩышықә-
са раҟара Қьаазыми сареи аус  еи-
цаҳуан Аԥснытәи  ашәҟәыҩҩцәа   
Реидгылаҿы. Иара аԥсуа поезиа 
аҟәша  напхгаҩыс даман… ауа-
даҩрақәа ҳшырҭагылазгьы ҳнапы 
ианыз аус ҳгәы азыҳаҵҳаҵон. Қьа-
азым игәабзиара иаҳа-иаҳа еицәа-
хон, ихәрақәа рыҽдырмжьыжькуа 
иалагеит, акырынтә иасҳәахьан 
уахынла аусура анҳақәшәоз дмаа-
ларц, аха иара иҽагирхомызт. Аҩы-
зараҿгьы  дыгәшаҭан, акыр илаӡон, 
акы игәы иамыхәаргьы аԥырқьҳәа 
дацраломызт. Ргәаӷ иман, иара иҳәа-
лон еиԥш, «Џьаԥараа», ҳәа дзышьҭаз 
зцәа иҭалоз, агәаҟраан зҽеиҭазку-
аз, «аханы итәоу» ирҿагәыбзыӷуаз 
ауаа хԥарақәа.

1949 шықәсазы Хә. Бӷажә-
беи иареи  ирыбзоураны  иҭыҵит 
Қь. Агәмаа иажәеинраалақәеи  
апоема Тариел Рашьбеи  хаз шәҟә-
ны. Раԥхьатәи сышәҟәы ҳәа де-
игәырӷьеит. Абар, уи  иажәақәа 
Хәыхәыт Бӷажәба ишигәалаиршәо: 
«Иҟоу  умбои Хәыхәыт, скәалкәало 
сзышьҭоу, еснагь хәыцырҭас исы-
моу апоезиатә рҿиара,  изыхҟьа-
заалак сымч-сылша адысҵартә 
еиԥш, сҭышәынтәаланы сзыҟам-
леит. Иҟасҵашазгьы сзахьымӡеит. 
Арраҿ саныҟаз изҩыз, аибашьра 
амца ҳашналагылазҵәҟьа счама-
дан иахьҭаз иаанхеит, ахәаԥшхагьы  
смаӡеит… сызхьымӡаз хьаас исы-
моуп, сгәабзиара злаҟоу ала,  сгәы 
иҭақәогьы сахьнагӡо сыздырам. Иуа 
ишиҳәаз  еиԥш «сгәы меиҵажәкәа 
снеихалап».

Ишырҳәо еиԥш, агәыӷра харо-
уп, аџьал ааскьоуп, Қьаазым Агәмаа 
1950 шықәсазы аибашьра изын-
нажьыз ахәра ӷәӷәа дазымиааикәа 
идунеи иԥсахгәышьеит. Иахьа  еи-
цырдыруеит апоет Қьаазым Агәмаа 
иҭынхаз ажәеинраалақәа,  убарҭ 
иреиуоуп: «Асолдаҭ иҳаҭгәын», 
«Сҩыза», «Ашәҭыц», изылгам апоема 
«Тариал Рашьба», ароман «Селым» – 
ари апрозатә роман  инагӡаны дал-
гахьан Наро – Фоминск даныҟаз, 
уи арҵабыргуеит иԥшәмаԥҳәыс 
лахь  иааишьҭхьаз ашәҟәы: «Зеиԥш 
ҟамло егьыҟам, сыҟам ҳәа агәра 
бгартә еиԥш адырра анбоулак, На-
ро-Фоминскнтә ибоуртә бныҟәа, 
снапҩымҭақәа зҭо ачамадан». (Ари 
апоет дызлацәажәо инапылаҩы-
рақәа зҭаз ичамадан зынӡа иб-
жьаӡит ҳәа иҩуеит Р.Қапба.)

Ароман «Селым» хқәак кьыԥхьын 
«Аԥсуа литературатә журнал»  №3-4 
рҿы. Аҭоурыхтә ҩымҭа аамҭас  иаҵа-
накуеит  XIX ашәышықәса алагамҭа 

инаркны 60-тәи ашықәсанӡа Аԥсны 
Урыстәыла ианадҵаха. Инагӡамкәа 
инхеит иара убас иҩымҭақәа аро-
ман «Аӡыхь», аповест «Ҷыҷыкәа».

Аибашьра  иазку аҩымҭақәа иа-
арылукаауа иҟоуп иповест «Абаан-
даҩы», уи ианырԥшуп аӷа хәымга 
иқәхраз ҳажәлар иаадырԥшыз  аха-
меигӡара, насгьы Асовет жәлар ми-
лаҭ еилых ҟамҵакәа анемец фашист 
дышԥырыххаз.

Аибашьра атема иазкуп Қьаазым 
иажәабжьқәа «Икамшәаз алаӷырӡ», 
«Ан лгәыблра», «Аразҟы», Қьаазым 
Агәмаа иҭынхеит иара убас аиҭа-
гақәа, апублицистикатә статиақәа. 
Аамҭа кьаҿны ишиаҭәашьазгьы Қьа-
азым Агәмаа ихьыӡ аԥсуа литера-
тураҿы хьтәы нбанла иагәылыҷҷа-
ауеит.

Апоет-аибашьҩы, апатриот, 
аинтернационалист Ҷыҷыкәа Ма-
хаз-иԥа Џьонуа иԥсҭазаара зегьы  
ҿырԥшыган. Абжьаратә ҵара анхир-
кәша ашьҭахь 1935 шықәсазы дҭа-
леит Ш.Русҭавели ихьӡ зху Қарҭтәи 
аҳәынҭқарратә драматә театр, ак-
тиортә ҟазара афакультет. Дансту-
дентыз инаркны аус иуан аԥсуа дра-
матә  театр аҿы. Дрылахәын акыр  
аспектакльқәа «Кьараз» (С.Ҷанба), 
«Гьечаа рҵыхәтәа» (М.Лакрба), «Ре-
визор» (Гоголь).

30-тәи ашықәсқәа рынҵәамҭа-
зы иааиҵагылаз аԥсуа шәҟәыҩҩцәа 
рабиԥара  деиуоуп Ҷыҷыкәа Џьо-
нуа. Апоет ҿа, ганрацәала арҿиа-
ра  зыԥсықәраз ихьӡеит аибашьра 
Ду. Даара игәыҿкаагоуп уи иқалақь 
гәакьа ныжьны еибашьра ҳәа дан-
цоз ииҩыз ажәеинраала:

Унҳажьуеит, Аҟәа, аамҭала,
Гыблыла ҳауԥырҵуеит уажәшьҭа,
Иудыруеит иахьҳаԥхьаз 
хә ҭа-хәҭала
Аибашьрахь ҳцахуеит еиҭа!
Апоет  аибашьраҿ иуалԥшьа  

наигӡон, аамҭа хәыҷык шааио-
улак икалам бџьар аашьҭиху-
ан. «Ахәшәбылфҩы рхышәшәо, 
рымҵәыжәҩақәа хыблаа-ҿыблаа-
ны, афронт иалҵны иаауан Ҷыҷыкәа 
Џьонуа иажәеинраалақәа.  Аҭыԥан-
тәи агазеҭқәа ццакны урҭ ажәлар 
рахь инаргон. Аԥсра џьаҳаным 
абла дҭаԥшуа, апоет иаԥиҵаз ажәе-
инраалақәа акы иалаҩашьом:: 
«Сымшьамба», «Асалам»,  «Аҭабиаҿ», 
«Ахәрашәа», «Аибашьцәа рашәа», 
«Дунаи ахықәаҿ».

Ҷ. Џьонуа ипоезиатә рҿиамҭақәа 
реизга «Ашьхацамҩа» азы ианашьан 
Д.Гәлиа ихьӡ зху Аҳәынҭқарратә 
премиа. Апрозаҿ акәзар араҟагьы 
ибаҩхатәра ҳаракы ааирԥшит. 
«Ахра шкәакәа» зыхьӡу  иажәаб-
жь – абзиабара цқьеи, уи иахҟьаз 
атрагедиеи ртәы шаанарԥшуагьы, 
аԥхьаҩцәа рхы-ргәы  иҭнымҵәо 
иаанхеит. Ҷ.Џьонуа ирацәаны аџьа-
баа ибахьан ажурналистикаҿгьы. 
Аибашьра анеилга ашьҭахь, 1945 
шықәса инаркны 1957 шықәсанӡа 
аус иуан агазеҭ «Аԥсны ҟаԥшь» 
аҿы, раԥхьа хатә корреспондентс, 
нас акультуреи абзазареи рыҟәша 
аиҳабыс, 1966 шықәсазы ажурнал 
«Алашара» редактор хадас дарҭеит, 
иԥсҭазаара аҵыхәтәантәи амшқәа 
рзынӡагьы абраҟа аус иуан.

Ҷыҷыкәа Џьонуа 1960-тәи 
ашықәсқәа ирыҵанакуаз им-
шынҵақәа ирыԥхьаз иранаҳәо 
рацәоуп, уаҟа иаҳԥылоит ари аамҭаз 
Москва аҵара иҭаз ҳпоетцәа ҿа-
рацәа Борис Гәыргәлиа, Владимир 
Анқәаб, Мушьни Лашәриа, Џьума 
Аҳәба, Владимир Аҵнариа уҳәа ры-
салам  шәҟәқәа.

Аҟымҟыра ихганы аибашьра ам-
цашыра иалҵыз апоет, ашәҟәыҩҩы 
дарӷьажәҩаны, дымҩақәҵаҩ-
ны дыҟан ҿыц арҿиарахь зшьапы  

еихызгаз зегьы рзы.
Ара иҟоуп 70-тәи ашықәсқәа рзы  

ҽыхәшәтәра ҳәа  Шәача даныҟаз 
иҭаацәа ирзиҩуаз асалам шәҟәқәа, 
заҟа агәыкыра, аԥхара  аҵазеи уи 
ицәаҳәақәа, иџьоушьоит зхы аасҭа 
ауа-аҭахы рыгәхьаа иаргәамҵуаз 
ауаҩы идунеи ҵаула.

Алитература ажанрқәа  зегьы 
знапы рылакыз апоет-апатриот 
Ҷыҷыкәа Џьонуа иҭынхеит иара 
убас апиесақәа:  адрама «Ашьау-
ардын амҵәыжәҩақәа», ҩ-қәгы-
ларак  змоу  апиеса «Ан лгәы». 
Гәыхыҭ-хыҭрада, ус ҭынч узрыԥхьом 
1965 шықәса инадыркны ииҩуаз 
имшынҵақәа. Урҭ зегь асаркьеиԥш 
ирнубаалоит апоет-апатриот иду-
неи, иуа-иқәла  дахьынӡарзыгәыкыз, 
ибзазаашьа. 

Иара иаҳзынижьыз ирҿиамҭақәа 
ԥсра рықәӡам. Ҳабиԥарақәа рзы иа-
аӡагоуп, ирхәыцгоуп. 

Аԥсуа  поезиа зыбжьы хаа агәы-
лыҩуа, «уара ушеибгоу сара  сыԥса-
аит» ҳәа зеиҵбацәа ирыхӡыӡаауаз 
ауаҩы лаша Алықьса  Џьонуа имҩа 
акырӡа илакьҭоуп. Иқәыԥшра аамҭа 
данынҭагылоз, 1938 шықәсазы, М. 
Горки ихьӡ зху Аҟәатәи  арҵаҩратә 
институт аҩбатәи акурс дыштәаз, ар-
рамаҵзурахьы иԥхьоит, убра Турк-
менисҭан, дшыҟаз Аџьынџьтәылатә 
еибашьра ду ихьӡеит, аибашьҩы  
танкныҟәцаҩны даақәгылоит. 

Маи мза, 1942 шықәсазы Хар-
ков ааигәара рырхәҭа аӷа имацәаз 
иҭаркит, ахәра зоуны иҟаз Алықь-
са Џьонуа дытҟәаны дыргеит. Мыз-
кы ааҵхьаны иара илиршеит уан-
тәи абналара. 

Нас маӡалатәи  апартизантә 
гәыԥ аҽалархәра Виницктәи   аҳа-
бла аҟны. Уи ашьҭахь апартизантә 
гәыԥ «За Родину» – 2-тәи Украи-
натәи апартизантә бригада  анемец-
фашистцәа ирҿагылаз дрылан 1944 
шықәсанӡа. Араҟа иара ԥшыхәҩыс 
дыҟан, зны Оратово ҳәа иахьашьҭаз  
аихамҩатә станциа  ду аҟны, анемец 
ир ахьаадгылаз, ӡыржәтәла рҽахье-
иқәдыршәоз А.Џьонуа исолдаҭцәеи 
иареи дҵас ирыман аӡымҩанга-
га башниа аԥжәара, зхыԥхьаӡара 
маҷыз иҷкынцәеи иареи рхыдҵа 
нарыгӡеит, уи  ашьҭахь Алықьса 
анемец офицер иформа ишәҵаны, 
иԥшыхәцәа иманы анемец гарни-
зон араицентр Дашев зымпыҵакыз 
рхыԥхьаӡара  еиликааит. Иааргаз 
ажәабжь абзоурала ҳар ирылшеит 

агарнизон ԥыххааса ақәҵара. Усе-
иԥш ирацәан апоет қәыԥш, Аԥсны 
аҵеи гәымшәа илиршахьаз Украи-
на афашист  иқәцаразы.

1946 шықәсазы А.Џьонуа деиб-
га-дызҩыда Аԥсныҟа дхынҳәит, иа-
гьациҵеит инижьыз иҵара  аинсти-
тутаҿы. Анаҩс, аусура далагоит 
дзылгаз аинститут аҟны рҵаҩыс, 
иара убас Аԥсны ашәҟәыҩҩцәа Ре-
идгылаҿгьы.

1953шықәса инадыркны аус 
иуан агазеҭ «Аԥсны ҟа ԥшь» аҟә-
ша аиҳабыс. 1966 шықәсазы Аԥс-
ны аҵарадырра аминистрс дҟаҵан. 
Иага ҭыԥ дахадыргыларгьы Алықь-
са  Џьонуа ирҿиара минуҭк игәы-
гәҭажьны иаанимыжьцызт. Ес-
нагь икалам икын, лассы-лассы 
акьыԥхьаҿ дцәырҵуан иҩымҭа 
ҿыцқәа рыла, иажәеинраалақәа, 
иочеркқәа, иажәабжьқәа  ҭыҵуан 
аԥсышәала, урысшәала, қырҭшәа-
ла. Аҟәеи, Қарҭи иҭыжьын иеиз-
гақәа «Аԥсадгьыл ахьӡала», «Аҭо-
уба», «Иҵхәрааз аӡыхь», «Уаҵәтәи 
амҩазы», «Ааԥын», «Сара сгәыӷра» 
убас  егьырҭгьы. Алықьса  Џьонуа 
ирҿиамҭаҿы зегьь реиҳа аҭыԥ ду 
ааннакылоит Аџьынџьтылатә еи-
башьра атема, иреиӷьӡоу иажәе-
инраалақәа, ипоемақәа, иажәаб-
жьқәа азкуп аибашьра. Ипоема 
«Ашьамҩа» азы ианашьан Д.Гәлиа 
ихьӡ зху Аҳәынҭқарратә пре-

миа. Иажәеинраалақәа раӷьырак 
ашәақәа рылхуп. Убри  аҟынӡа 
еихышәшәо иҩуп.

«Алықьса Џьонуа ипоезиа еих-
сыӷьра зқәым арҩаш, абжьы аб-
жьуп, агәамч агәамчуп, аԥаҩқәа 
ацаҟьақәа ирызнымкылакәа, 
аԥсҭақәа ирҭамхакәа, аԥшаҳәақәа 
ирнымбалакәа ахы шхаз аԥ-
суа поезиа мшын аҿы икылсит. 
Ас зегьы ирылшом. Абаҩхатәра 
иахылымҵыз амч ас  агәыхәтәы 
иахьӡом» ҳәа иҩуеит апоет Кәымф 
Ломиа, аибашьра ашьҭахьтәи А. Џьо-
нуа ипоезиа дазыгәдууа.

Ааԥсара ззымдыруаз ажәлар 
рмаҵуҩы, Аԥсадгьыл асолдаҭ Алықь-
са акымкәа ҩбамкәа аҳамҭақәа иа-
наршьахьан. Уи имоуп Аџьа Абираҟ 
ҟаԥшь аорден, еиуеиԥшым аме-
далқәа хәба. Арҿиаратә мҩа ла-
шеи Аԥсадгьылаз ахамеигӡареи 
еилазыгӡаз ашәҟәыҩҩы – апоет 
хашҭра иқәымкәа ижәлар ргәаҵаҿ 
даанхоит.

Абџьарлагьы каламлагьы 
еибашьуаз
Аԥсадгьыл азы зхы         
иамеигӡоз

Наира Сабекиа

 d Сынтәа, Аҧсны Аџьынџьтәылатә еи-
башьраан зыҧсадгьыл зхы ақәызҵаз саб 
иашьа Мирод Гәажәба иҧсы ҭаны ижәлар 
дрылагылазҭгьы, ихыҵуазаарын 90 шықә-
са. Даҽа хҭыскгьы – Аҧсны Аҳәынҭқар-
ра Раҧхьатәи Ахада, Ҳҧыза Ду Владислав 
Григори-иҧа Арӡынбеи иареи рымшира 
ҽнак ауп – маи 14

«Ажәа ахы умҳәакәан аҵыхәтәа узҳәом». 
Аус ахьызуа агазеҭ «Аҧсны» аредакциаҿы 
М. Гәажәба диижьҭеи 90 шықәса аҵра аӡбахә 
аныргәаласыршәа, «бара иҩы…» – ҳәа иа-
разнак инасабжьаргеит.

Аиашазы, зны изыҩхьеит саб иашьа изкыз 
сгәалашәарақәа зныҧшуа астатиа, даҽазны-
гьы – уи диижьҭеи 70 шықәса аҵра аиубилеи 
азгәаҭара иадҳәаланы.

Изыхҟьозаалакгьы, исзааигәоу, исыз-
гәакьоу, сыуацәа-сҭынхацәа ирызкны аҩра 
сцәыуадаҩуп. Аҧсуаҵас иҧшӡам иутәу ауаҩы 
ирҽхәара, иӡыргара. Аха журналистк иаҳаса-
бала  исуалуп  ҳәа исыԥхьаӡоит, дызусҭазаа-
лак ауаҩы дзыҧсоу ала ихаҭара азааҭгылара.

Иага ус акәзаргьы, ҳамҭакы исхасыршҭуеит 
даара сзызгәыдуу саб иашьеи сареи ҳаиуара.

Дызусҭада Мирод Гәажәба?
Мирод Гәажәба ихьӡ ануҳәо, зегь раҧхьа 

ухаҿы иааиуеит – Аҧсуара. Мирод Гәажәба 
ихьӡи Аҧсуареи еизааигәоу, еишьашәалоу 
еилкаарақәоуп. Уи дреиуамызт Аҧсуара 
иныҟәнагоз, Аҧсуара ныҟәызгоз дыруаӡәкын.

Мирод Гәажәба зажәа ҟәышыз, ираӡаз, их-
шыҩырҵагаз, ихәрабҕьыцыз, ҧсабарала да-
ара иҟәышыз, здунеихәаҧшра ҭбааз, ибеиаз 
иакәын. Иҿабызшәа даара ихаан, сизыӡырҩ-
ландаз, дсацәажәаландаз ҳәа ауаҩы игәы 
азыҳәон. Ҭеиҭҧшлагьы даара деинаалан, де-
иҿкаан, зхы-зҿы еснагь аччаҧшь ықәыз уаҩы 
лашан, дызбаландаз угәахәратәы.

Ашьха қыҭа ҧшӡа Хәаҧ иалиааз Мирод 
Гәажәба ихәыҷра аамҭа уадаҩын, дшыхәыҷыз 
иаҳәшьа Наргизеи иареи ирыхьӡеит аеҭымра, 
абыдара. Мирод, зшьамхы дықәтәаз иаб 
Самҧал ишьамхы дааныхны, днаргыланы, 
дандырбаандаҩыртәуаз 2 шықәса ихыҵуан.  
37-тәи ашықәс еиқәаҵәақәа раан харада аха-
ра идҵаны идырӡыз Аҧсны аҵеицәа дыру-
аӡәкуп Мирод иаб Самҧал Гәажәба.

Мирод иаҳәшьеи иареи, ран Кәакәа Аибеи 
раб иашьа Шәарах Гәажәбеи аеҭымра рын-
мырҧшкәан ирааӡеит. Аха усҟан аамҭа уадаҩ 
аиааира урҭ рымч ақәхомызт. Аҧсуа школқәа 
рҟны қырҭшәала аҵара аныддырҵоз иаха-
анхеит Мирод иҩызцәеи иареи. Уи иахҟьа-
ны Мирод  3-класс заҵәык роуп дзылгаз, 
дшыхәыҷызгьы ихатәы бызшәа ааныжь-
ны атәым бызшәа аҵара мап ацәикит. Аха 
иреиҳау аҵара ахьимамыз акала иҧыр-
хагамхеит. Ҳәарада, акыр мыҟәмабарақәа 
ихигеит, аҧсҭазаара акыр дкыднаҟьеит, аха 

дазҧымҽит, иабацәа, иабдуцәа рыҕәҕәара, 
ргәаҕь ахьилаз аҟнытә.

М.Гәажәба зхатә гәаанагара змаз, зҿахәы 
аартны аҳәарагьы иацәымшәоз, агәаҕьра злаз 
уаҩын. Уи иарбан зҵааразаалак, инарҵауланы, 
хатә гәаанагарала ихарҭәааны, философ дук 
диаҩсуа аҭак аҟаҵара илшон. Аиашазы, ҵа-
ра дук имамкәан, ҧсабарала даара иҟәышыз 
ауаҩы ашәҟәыҧхьара дазҿлымҳан, бзиа 
ибон. Дызмыҧхьацыз аҧсуа шәҟәык ыҟа-
мызт шамахамзар. Аҧсны иҭыҵуаз ашәҟәқәа, 
раҧхьа иаазхәоз дреиуан. Малс имаз ирха-
дан еиҿкааны имаз ихатә библиотека. «Исгәа-
лашәоит, лассы-лассы Аҟәаҟа аҧсуа жәлар 
рзы иразҟыӡбагаз аизарақәа рахь данаалоз, 
ихатә ҩыза Нелли Кәакәасқьериа-ҧҳа илоуаз 
ауалафахәы абжа ашәҟәқәа алахәҳаны, игәы-
дыҳәҳәала иман агәашә дшааҭалалоз. Анаҩс, 
досу ҳақәра иаҵанакуаз ашәҟәқәа шаны 
«шәаҧхьа,»– ҳәа ҳнапы иаиркуан, «ашәҟәы 
џьара ишәыцәкамҳааит, ишәымҟьашьааит,» – 
ҳәа ишахӡыӡаатәугьы ҳаилыркаауа, аизараҿы 
иҟаз-ианыз ажәабжьеиҭаҳәара дшалагоз.»

Мирод Гәажәба ацәгьеи-абзиеи рҟны, 
унеишь-уааишь ҳәа зарҳәоз, еиқәтәа-еиқәгы-
ла иҟаз аҧсуа хаҵан. Уи  ацәгьа ирҽеиуан, 
абзиа ирҧшӡон. Иаҧсуа маҭәа, ихылҧарч, 
ираӡны маҟа ҕьаз-ҕьазуа данаацәырҵуаз 
улаҧш идымхыларц залшомызт. Ацәажәа-
ра даналагалак зынӡа уиршанхон. Еиҕацәаз, 
ауаҩшьра зыбжьаз реиныршәара, рыбжьаҟа-
зара илшон, иажәа хәрабҕьыцын. Досу инаа-
лоз, ишьашәалоз, дзырхәыцуаз, иқәнагоз ажәа 
иҧшаауан, иҳәон.

Мирод Гәажәба еснагь гәҭыхас иман ҳбыз-
шәа аҧеиҧш, ҳҵас, ҳқьабз, иааидкыланы, 
даҽа милаҭк ҳрылазмырҩашьо ҳҟазшьа аҷы-
дара, ҳхымҩаҧгашьа – ҳ – Аҧсуара аиқәыр-
хара. Лассы-лассы уи  ииҳәоз игәаҵаҟнытә 
иаауаз ажәақәаны исгәалашәоит: «Ҳбызшәа 
Анцәа иумырӡын, ҳ – Аҧсуара еиқәырха, Аҧс-
ны аҧсуа ида аҧшәыма даимуааит.»

Зыҧсҭазаара зегь Аҧсуара иазкыз Мирод 
Гәажәбеи аҧсуа интеллигенциеи еиҿцаа-
уан. Уи иахь имҩахыҵуаз, ичеиџьыка агьа-
ма збахьаз асасцәа рацәаҩын. Лассы-лассы 
идҵаалоз, аҿар рахьтә имҩақәиҵоз аҧсуа ин-
теллигенциа рхаҭарнакцәа маҷҩымызт. Мыз-
ла ихәышҭаарамца аҟны зыҽзырҧхоз, изаа-
игәаз, ҳаҭырла изыҟаз иреиуоуп: Владислав 
Арӡынба, Фазиль Искандер, Алықьса Гогәуа, 
Виачеслав Чрыгба, Нелли Ҭар-ҧҳа, Геннади 
Аламиа, Рушьбеи Смыр, Даур Занҭариа, Гәын-
да Сақаниа-ҧҳа, Ермолаи Аџьынџьал, Нико-
лаи Шәынхәаа, Фениа Аҩӡ-ҧҳа, Валентина 
Лакәар-ҧҳа,  Аҳмаҭ Кәыџба, Мушьни Хәарц-
киа уҳәа ирацәаҩны.

Мирод Гәажәба иашҭахь аҧсуа интел-
лигенциа рхаҭарнакцәа рымҩахыҵра ес-
нагь ныҳәак еиҧш еиҿкаан. Хаҭала, са-
ра схәыҷ хшыҩ аҟны инхеит аҧшәмацәа 
шаҟа гәыхыҭ-хыҭрала асасцәа ирзыҧшыз. 
Агәыла-азла рыдгаланы аҵх шнаргоз, иан-
дыршозгьы шыҟаз. Хәыҷгьы-дугьы ҳшьапы 
ҳақәгыланы асасцәа рымаҵ аауан, ахәыҷқәа 
ныҳәаҿацыҧхьаӡа «Амин» ҳҳәалар акәын саб 
иашьа, «Сашьа ду» ҳәа заҳҳәоз ишаҳирҵахьаз 
ала. Уи ихатә ҩыза, Нелли Кәакәасқьериа-ҧҳа 
«Мама ду» ҳәа заҳҳәоз, асасцәа рныҟәгара 
дзышьцылахьаз акәын, ааҧсарак лхы-лҿы иа-
нубааломызт. Уаха шаанӡа дырхагьежьуа ры-
маҵ луан, лаҧсуара ишлыднаҵоз ала. Аиаша-
зы, сашьа ду, Мирод Гәажәба ихьӡ аӡыргараҿы 
уи илыбзоуроу рацәоуп, дарҕьажәҩаҵәҟьа-
ны дивагылан.

Мирод Гәажәба аҿар гәцаракрыла ды-
рзыҟан. Агәырҵҟәыл зманы, абаҩхатәра 
зланы, акыр злыҵша, аҧхьаҟа ҳажәлар 
ир ыхәаша, иӡырызгаша ҳәа иибоз, дсуо-
уп, дысҭынхоуп, дсыжәлантәуп ҳәа еилых 
ҟамҵакәан рымҩақәҵараҟны ацхыраара 
риҭон. Имаҷҩым уи ибзоурала еиуеиҧшым 
азанааҭқәа рыла иреиҳау аҵараиурҭақәа 
хзыркәшахьаз, анаҩс – зхатәы мҩақәа 
ылызхыз.

Аамҭаказы, залымдарала Қа рҭ ир баа-
ндаҩра аамҭазы, мышкы ахақәиҭразы ирҭоз 
аамҭа ихы иархәаны, усҟан уаҟа аҵара зҵоз 
аҧсуа студентцәеи иареи ҷыдала реимадара, 
реиҿцаара шьақәырҕәҕәаны, еиҿкааны иман. 
Еиҳабык иаҳасабала дызшьоз, анаҩс Мироди 
дареи аиҩызара зыбжьалаз иреиуоуп усҟан 
еиуеиҧшым азанааҭқәа рыла аҵара зҵоз 
«Мирод сиааӡамҭоуп, уи ишкол сҭан, иунивер-
ситет салгеит, ибзоуроу рацәоуп уаҩык иаҳа-
сабала сышьақәгылараҿы»– ҳәа иахьа изҳәо 
иреиуоуп: афилологиатә ҭҵаарадыррақәа 

рдоктор, апрофессор, академик Лили Ҳагба, 
афилологиатә ҭҵаарадыррақәа рдоктор, апро-
фессор Екатерина Бебиа, абаҩхатәра злоу, 
еицырдыруа асахьаҭыхҩцәа: Амиран Адле-
иба, Сергеи Ҵәыџьба, Витали Џьениа, Витали 
Қацәба уҳәа убас егьырҭгьы.

Ахыҧша бза змаз, ауаҩреи, аламыси, 
агәаҕьреи, ахаҵареи злаз, заҧсуара ҳара-
кыз, ажәытә-аҿатә здыруаз ныҟәаҩцәан, ҽҟа-
зацәан, шәаҳәаҩцәан, кәашаҩцәан Мирод 
дызхылҵшьҭраз Гәажәаа.

Гәажәаа рабшьҭра аиҳабӡа, ажәытәан 
ашьоура ахьӡ анамаз, забхәараа ршьа зухьаз, 
уаҩы нарҳаран Хәырбыц.

Хәаҧ ақыҭан, Аҽамҩа ҳәа иа хьашьҭоу 
ацаҟьа иалхәраа илеиуа аӡыхь хьшәашәа 
иахьӡуп – Хәырбыц иӡыхь.

Уи аҭоурых иаазыркьаҿны иаарԥшуп, 
З.Џьапуеи Р.Гәажәбеи еиқәдыршәаз, Мирод 
Гәажәба ишә ҟәы «Хәырбыц иӡыхь» аҟ-
ны: «Хәырбыц иӡыхь ахьӡ зыхҟьаз уи ауп: 
еидысларак ашьҭахь ауаа Нхыҵынтә абра 
Хәаҧынӡа иааигеит Хәырбыц. Усҟан уа бна-
ран. Абри аӡыхь ахықәан итәеит, рыҧсы ршье-
ит. «Анаџьалбеит, арҭ уаами» ҳәа, иааигаз ауаа 
ашьтәа рызшьны, акрырҿаҵаны, рымҩаныфа 
рыҭаны, инаскьаганы, рыҩныҟа иргьежьит. 
Ауаа рҳәынҷара аҵыхәа ҧиҵәеит. Убри на-
хыс абри аҭыҧ «Хәырбыц иӡыхь» ахьыӡхеит.

Гәажәаа, даҽакала, ржәытә-рҿатә, рҭо-
урых здыруа, ҳаҭырла ирзыҟоу ирызгәдуны, 
урҭ руаҩреи рхаҵареи ирдырганы «Хәырбыц 
иҧацәа» – ҳәа ирышьҭоуп.

Хаҵара згымыз абшьҭра ир хы лҵыз, за-
бацәа, забдуцәа ргәыжәла, ргәаҕь зызҭаз 
Мирод Гәажәба ҳа ҧсадгьыл ашәарҭа ианҭагы-
ла, хьаҳәхьачарак ҟамҵакәан иаҧсуа шәақь 
аашьҭхны уи ахьчараз дгылеит.

Аҧсадгьыл ахьчараан, абџьарла маца-
ра акәмызт Мирод Гәажәба дшеибашьуаз, 
иажәеи ихшыҩи ахьаҭахыз мап рцәикуа-
мызт. 1993 ш. Марттәи ажәылара ашьҭахь, 
рацәак мырҵыкәан Аҧсны Иреиҳаӡоу Асовет 
Ахантәаҩыс иҟаз Владислав Арӡынба идҵа-
ла, Фениа Аҩӡ-ҧҳаи, Рушьбеи Смыри иареи, 
насгьы Ҭырқәтәылантәи Аҧсны еибашьуаз 
ҩыџьа: Мзафер Џьокәуа, Арсин Ҷкәуа  еидыз-
кылоз агәыҧ Ҭырқәтәылаҟа идәықәҵан. Урҭ 
уахь рцара хықәкыс иаман, ҳџьынџьуаа Аҧс-
ны иҟоу аҭагылазаашьа реилыркаареи рыҧ-

садгьыл ахь рхьарҧшреи. Аиашазы, урҭ мызкы 
Ҭырқәтәыла рыҟазаара алыҵшәа бзиа аман.

Мирод Гәажәба Аҧсны ахи аҵыхәеи 
иӡбахә змаҳац, иззымдыруа шамахамзар, 
дуҧылом.

Аҧсны инаҷыданы, хаҭала, ҳџьынџьу-
аа ахьынхо Ҭырқәтәыла 30-шықәса раҧхьа 
дызбаз, иахьа уажәраанӡагьы иргәалашәо-
ит иажәа ҟәышқәа. Ихаҿсахьа еинаала, иҭе-
иҭҧш, итәашьа-игылашьа, аҧсуа маҭәала 
иеибыҭашьа, ажәакала, еицамкуа аҧсуа нхаҩ 
ихаҿсахьа змаз ауаҩы наӡа рыбла дхымҵуа 
ргәалашәараҿ даанхеит. Уи ус шакәу хаҭала, 
агәра згеит Ҭырқәтәыла сыҟазаараан.

Аибашьра анцоз аамҭазы, Мирод Гәажәба 
ахырҕәҕәарҭаҿы зааныжьра ицәыуадаҩыз , 

«Сыҷкәынцәа» ҳәа заиҳәоз иеиҵбацәа, иҩыз-
цәа еибашьцәа игәы ишыҵхозгьы, ҳамҭакы 
иныжьны, ҳажәлар реидкылара, ргәы ашьҭы-
хра иазкны акырынтә дықәгылахьан  Аҧ -
суа телехәаҧшралеиҧш, Ур ыстәылатәи ака-
налқәа рҿгьы. Усҟантәи иажәақәа гәнызкылаз, 
дызгәалашәо рацәаҩуп.

Мирод Гәажәба аҧсҭазаараҿы ҽырбашақә 
акәымкәан, гәыла-ҧсыла зыжәлари зыҧсад-
гьыли ирзыҟаз  зхы-зыҧсыгьы рыхҭнызҵаз 
дыруаӡәкуп. 57 шықәса ирҭагылаз, зуаҩыбжа-
ра инахыҳәҳәахьаз аҧсуа хаҵа деибашьуан 
Гиви Смыр напхгара зиҭоз аҧшьбатәи аба-
талион аҟны, араҟа иаргьы комиссарс дыҟан. 
Дҭахеит Аҟәа ахақәиҭтәраан, 1993 шықәса, 
сентиабр 18, Аиааира мышқәак шагыз. Данҭа-
ха ашьҭахь уи аибашьраҿы иааирҧшыз ил-
шамҭақәа рзы ианашьан Леон иорден.

Амилаҭ-хақәиҭратә қәҧара иалахәыз, ка-
лам ҧынҵалеи ҿаҧыцлеи еснагь еибашьу-
аз Мирод Гәажәба лассы-лассы агазеҭқәа: 
«Бзыҧ», «Аҧсны ҟаҧшь» рҿы иҩымҭақәа 
икьыҧхьуан, урҭ рдаҟьақәа ирниҵон амца 
зҿықәыҳәҳәо иҟаз астатиақәа.

Данҭаха ашьҭахь, 2006 шықәсазы иҭыҵит, 
акыршықәсқәа аус здиулоз инапылаҩы-
рақәа реизга. З. Џьапуеи Р. Гәажәбеи еиқәыр-
шәаҩцәас измоу «Хәырбыц иӡыхь» еид-
накылоит Аҧсуараз ииз, Аҧсуара зыҧсы 
аҿҳәарахаз ауаҩы лаша игәаанагарақәа, 
игәалашәарақәа.

Иахьагьы акьыҧхь зымбац М. Гәажәба 
инапылаҩырақәа маҷымкәан ихатә библио-
текаҿ ишьҭоуп. Хаҭала, аибашьраан ииҩуаз 
амшынҵақәа шамахамзар еиқәымхеит.

«Уи  дыҟан Аҧсуараз» захьӡу, ашәҟәҩҩы, 
апублицист, агазеҭ «Аҧсны» акыршықәса 
инеиҧанкыланы редакторс иамаз Борис 
Ҭыжәба, Мирод Гәажәба ихаҭара дазааҭгы-
ло, агазеҭ «Аҧсны» адаҟьақәа рҟны иҩуан: 
«Ауаҩра ду, Аҧсҭазаара ду гәыс-ҧсыс изхаз 
Мирод ҵара дук шимамызгьы, дышәҟәҩҩын, 
дпублицистын, дпатриотын, дфилософын. Уи 
заҧсуара ҳаҭырла иныҟәызгоз аҧсуа хаҵан. 
Иара дацәымҩашьахуа идыруан амилаҭ 
рыҕәҕәара ахьыҟоу рҽеидкылараҿы шакәу…»

Аиашазы, кьыҧхьымҭак иуз ҭа гӡом Мирод 
Гәажәба ихаҭара  аарҧшра. «Аҽы ҧсыр адәы 
аҭынхоит, ауаҩы – иажәа» – рҳәоит. Мирод 
Гәажәба иакәзар, иахьа цәала-жьыла ижәлар 

дрылагылам, аха, иажәа ҟәышқәеи ихшыҩ 
рҵагеи ҳамҩақәырҵоит. Зны-зынла иаҳныру-
еит уи  шаҟа дҳагу, ихшыҩи иажәеи шаҳзым-
хо. Абарҭқәа рыла игәалашәара наунагӡа 
иаҳзынхоит игәакьацәа, иуацәа, дыздыруаз, 
ҳаҭырла изыҟаз зегьы.

Уи ус шакәу шьақәнарҕәҕәоит, дышҭахоз 
иныруазшәа, иҭахара хәыҷык шагыз ииҩыз 
ацәаҳәақәа. Иҳаҭгәын иахагылоу ахаҳә иа-
нуп урҭ ажәақәа:

Аҧсшәа аҧсуа ибызшәоуп,
Аҧсуа бызшәа ыҟанаҵ –
Сыжәлар ыҟазаауеит.
Сыжәлар ыҟанаҵ – 
Сҟалоит схаҭагьы.

Аҧсуараз ишаз, зыԥсгьы аҿҳәараз

Мирод  Гәажәба – 90 ш.

А. Хәырбыц-ԥҳа

Алиса Гәажә-ԥҳа

 d Ҳазҭоу ашықәс азы 85 шықәса ихыҵра аз-
гәеиҭоит Аԥсны Аҳәынҭқарра апрокуратура 
аусбарҭақәеи анаукеи рҿы злагала дуу Заур 
Семион-иԥа Барцыц – Аԥснытәи аҳәынҭқар-
ратә университет ашьаустә зини апроцесси 
ркафедра аиҳабы, адоцент.  Уи иџьабаа аз-
гәаҭоуп аҳәынҭқарратәи егьырҭ аҳамҭақәеи 
рыла.

Иара инапы иҵыҵхьеит иакымкәа-иҩбамкәа 
аҭҵаарадырратә усумҭақәа, иахьа уажәраанӡа 
астудентцәа мҩақәҵагас ирымоу арҵагатә цхы-
раагӡақәа. Заур Семион-иԥа иусуратә нысымҩа 
азгәаҭоуп азакәанра аҩаӡара ашьҭыхраҿы иаа-
ирԥшыз аџьабаала.

Заур Семион-иԥа Барцыц диит 1940 шықә-
са, лаҵарамза 2 рзы Гәдоуҭа араион Блабырхәа 
ақыҭан.

Азиндырҩы изанааҭ алызхыз Аԥснытәи 
арԥыс қәыԥш Ростовтәи аҳәынҭқарратә уни-
верситет азиндырратә факультет дҭалеит, қәҿи-
аралагьы аҵара хиркәшеит 1967 шықәсазы.

Изанааҭ ала аусура хациркит ҳаиашьаратә 
Ҟабарда-Балкариатәи АССР аҟны. Уаҟа 1967 
шықәса инаркны 1968 шықәсанӡа аус иуан 
Теректәи араион апрокуратураҿы.  Апрокура-
тура занааҭтә хырхарҭас изалихыз атәы Заур 
Семион-иԥа абас далацәажәоит: 

«Абри ахырхарҭала аусура узалагеи ҳәа шә-
сызҵаауазар, исҳәоит усҟантәи аамҭазы апроку-
ратура афункциақәеи аҳасабтәқәеи аҵыхәанӡа 
схаҿы иаасымгацызт ҳәа. Аихшара иабзоураны 
сақәшәеит, иҟалон сцар амилициахь, апрокура-
турахь ма аӡбарҭахь». Аха ари алхра машәыруп 
ҳзыҳәом, избанзар Заур Семион-иԥа анаҩстәи 
иԥсҭазаара ҳәаақәнаҵеит.

1968 шықәса инаркны 1976 шықәсанӡа Ро-
стовтәи аобласт апрокуратура аусбарҭақәа рҿы 
еиуеиԥшым аҭыԥқәа ааникылон.

1976 шықәсазы Заур Семион-иԥа иԥсадгьыл 
ахь дхынҳәуеит. Аусура далагоит Гәдоуҭа араи-
он апрокурорс.

1984 шықәса инаркны аус иуан Аҟәа ақа-
лақь апрокурорс.

Иара убасгьы Аԥсны Аҳәынҭқарра Иреиҳаӡоу 
Ахеилак далырхит атәыла Иреиҳаӡоу аӡбарҭа 
ахантәаҩы ихаҭыԥуаҩс. Урҭ аамҭақәа игәа-
ларшәо, аиубилиар иҳәоит: «Сгәы иаанаго-
мызт аӡбарҭаҿы аусура салагоит ҳәа, аха уаҟа 
аусуратә ҭагылазаашьа маншәалан, иҳадырҵоз 
азыҳәарақәа еснагь аобиективтә ҟазшьа рыман».

Иара убасгьы Заур Семион-иԥа аџьабаа 
ибахьеит Аԥсны Аҳәынҭқарра Апрокурор хада 
имаҵураҿгьы.

Изанааҭи иусуреи рахь имаз абзиабара 
иалҵшәахеит зҟазара ҳараку аспециалист ихаҭа-
ра ашьақәгылара. Заур Семион-иԥа иааӡахьеит 
имаҷымкәа азиндырыҩцәа.

Даараӡа ибеиоу апрактикатә ԥышәеи атеори-
атә дыррақәеи змоу Заур Семион-иԥа имашәы-
рымкәа анаҩстәи иԥсҭазаара аҭҵаарадырра 
иахәҭакхеит. Иара ихьӡ иадҳәлоуп иахьатәи ААУ 
ашьаустә зини апроцесси ркафедра аԥҵара. Аха-
натә, ари акафедреи ауаҩытәыҩсатә зини апро-
цесси ркафедреи акны иҟан.

Иколлегацәа изанааҭтә лагала ахә ҳаракӡа-
ны иршьоит.

Смыр С.М. – азиндырратә ҭҵаарақәа рканди-
дат. ААУ азиндырратә факультет адекан: «Заур 
Семион-иԥа аибашьра ашьҭахь ААУ азиндыр-
ратә факультет ашьақәыргылара ахыҵхырҭақәа 
рҿы игылаз дреиуоуп. Аԥышәа ду имоу ихы 
иархәаны иахьагьы аҿар реиҵааӡараҿы даара 
дхәарҭоуп. Шықәсала еихаиҳаз аԥышәеи, адыр-
ра ҳаракқәеи, иус азнеишьеи еизҳауа аҿар рзы 
ҿырԥштәы заманоуп. Напхгара зиҭо ашьаустә 
зини апроцесси ркафедра астудентцәа аузыжьуа 

кафедроуп. Уи акафедра иадҳәалаз астудентцәа 
русураҿы ишрыхцәажәо агәра ҳнаргоит ироуз 
аҵара аҩаӡара шыҳараку».

Дгебиа Р.З. – ашьаустә зини апроцесси рка-
федра арҵаҩы еиҳабы, Аԥсны Аҳәынҭқарра 
Жәлар Реизара – азинтәи аналитикатәи аҟәша 
ареферент еиҳабы: «Заур Семион-иԥеи сареи 
ҳаибадырит 2006 шықәсазы. Усҟан иара про-
курор хадас дыҟан, уи иалагӡаны ашьаустә 
зини апроцесси ркафедра напхгара аиҭон. 
Ашьаустә зин азеиԥш хәҭа даҳзаԥхьон. Алек-
циақәа даара аинтерес рыҵан, дырра ҿыцла 
иҭәын. Иусураҿы иҷыдоу аметод имоуп, атеори-
атә материал еснагь ихаирҭәаауеит апрокурортә 
хылаԥшреи аӡбаратә усеилыргареи рԥышәа аҟ-
нытә аҿырԥштәқәа рыла.

Еснагь аамҭа иԥшаауеит аҭҵаарадырратә 
усумҭақәа рыҩразы. Урҭ хықәкыс ирымоуп афа-
культет аҿы аҵаратә процесс асистематәра.

Сара арҵаҩратә усура салагеит Заур Се-
мион-иԥа ибзоурала. Адипломтә усумҭа аҩраан 
иара напхгаҩыс дсыман. Ауниверситет саналга, 
акафедраҿы саангыларц, алекциақәа срыԥхьа-
ларц дсыԥхьеит. 2010 шықәса цәыббрамза инар-
кны, аусеицура ҳалагеит. Еснагь амҩа сықәиҵон. 
Ҳаидгыланы астуденттә аҭҵаарадырратә кружок 
аусура арҿиара ҳалагеит, аҭҵаарадырратә ста-
тиагьы ҳкьыԥхьит.

Иазгәасҭар сҭахуп, Заур Семион-иԥа иахьа 
уажәраанӡагьы мҩақәҵаҩыс дшыҟоу, избанзар 
еснагь иԥышәа ҳамадара дазхиоуп».

Заур Семион-иԥа Барцыц ианашьоуп 
«Хьыӡла-ԥшала аусуразы» амедал.

1988 шықәсазы ианашьоуп акласстә чын – 
аиустициақәа рабжьгаҩ еиҳабы.

1988 шықәсазы иҽаԥсеитәит актәи аквали-
фикациатә класс.

«Ахьӡ-Аԥша» аорден III аҩаӡара ианашьоуп.
Аԥсны зҽаԥсазтәыз аиурист ҳәа ахьӡ ихҵоуп.
Аколлектив зегьы ҳахьӡала гәыкала ишәы-

даҳныҳәалоит 85 шықәса шәхыҵра! Ари 
крызҵазкуа хҭысуп – иаршаҳаҭуеит аԥсҭазаа-
раҿы иаашәырԥшуа аҟәыӷареи, ачҳареи, Аԥсны 
жәлари азакәани рымаҵ аурала иҭәу шәыԥсҭаза-
аратә мҩа дуи! Еснагь шәлахҿыхзааит, ишәыц-
зааит агәамч! Ишәзеиӷьаҳшьоит агәабзиареи 
ақәра рацәеи!

Ефрем Ҳагба, 
ААУ азиндырратә факультет ашьаустә 

зини апроцесси ркафедра арҵаҩы, 
акриминалистикатә лабораториа аиҳабы, 

Аԥсны Аҳәынҭқарра аҩнуҵҟатәи аусқәа 
Рминистрра Иреиҳаӡоу амилициа ашкол 

арҵаҩы.

Арҵаҩы, азиндырҩы

Заур Барцыц 85 шықәса ихыҵит

 d Аԥсны акультуратә хәышҭаарақәа ирха-
дароу И.Папасқьыр ихьӡ зху Амилаҭтә биб-
лиотека атәылаҿ имҩаԥысуа хҭыск аҩна-
мыжьыц. Арҭ амшқәа рзы мҽхакы ҭбаала 
иазгәаҳҭеит Аџьынџьтәылатә Еибашьра 
Дуӡӡа 80 шықәса ахыҵра. 

Зықьҩыла азеиԥш ԥсадгьыл аиқәырха-
раз анемец фашист иҿагылаз Аԥсны аҵеицәа 
гәымшәақәа рыгәҭа игылан ҳашәҟәыҩҩцәа 
хатәрақәагьы. Убарҭ рахьтә  11-ҩык – Қьаа-
зым Агәмаа, Алықьса Џьонуа, Ҷыҷыкәа Џьо-
нуа, Шамил Аҟәысба, Миха Лакрба, Леуарса 
Кәыҵниа, Нури Бараҭелиа, Сандро Сангәлиа, 
Џьота Тапаӷәуа рыԥсҭазаареи, реибашьратә 
мҩеи ирызкыз аиԥылара еиҿкаан Амилаҭтә 
библиотека ахыбраҿы. «Аиааира адаҟьақәа 
рымҩала»– абас ахьӡын еиҿыркааз аҭӡы, уаҟа 
илаша-лашо рхаҿсахьақәа кыдын аибашьра 
иалахәыз аԥсуа шәҟәыҩҩцәа, ицәыргақәҵан 
иара убас урҭ ирҭынхаз рҩымҭақәа.

Аиԥылара ааиртит абиблиотека аиҳабы 
Борис Ҷолариа. «Рхатәы биографиа инагӡаны 
иҟоуп, аха урҭ рбиографиахьтә иҿыцу џьара 
акыр  цәырҵуазар, аҭаацәа рҿынтәи, издыру-
аз рҟынтәи, уи акраҵанакуеит ҳҭоурых азын, 

убри ауп иахьатәи ҳаиқәшәара хықәкыс иа-
моугьы» – иҳәеит иара.

Аиԥылара еиҿыркааит абиблиотека аус-
зуҩцәа Мадона Џьапуа-ԥҳаи, Изольда Сан-
гәлиа-ԥҳаи.

Ҷлоу ақыҭа иалиааз апоетцәа Алықьса Џьо-
нуеи, Ҷыҷыкәа Џьонуеи дрыхцәажәо дықәгы-
леит ажурнал «Алашара» аредактор хада Ана-
толи Лагәлаа. Иара иазгәеиҭеит урҭ еибашьра 
ианцоз дышрыццаз иара иаб Ианкәа Лагәлаа, 
насыԥны урҭ рыхҩыкгьы аибашьрамца еи-
цалсны, еибганы Аиааира рыманы ртәылахь 
ихынҳәит. Нас асасцәа дырзаԥхьеит Ҷ.Џьо-
нуа иажәеинраала «Сымшьамба», Ал.Џьонуа 
иажәеинраала «Дысшьит ауаҩы», арҭ ҩын 
аибашьра ианалагылаз аламҭалазы.

Ашәҟәыҩҩцәа Реидгыла аиҳабы Вахтанг 
Аԥҳазоу иҳәеит:  «80 шықәса шцахьоугьы 
ирацәаҩуп зыԥсыбаҩ ахьамадоу ззымды-
руа аҭаацәагьы, ари рыцҳара дууп. Аха иахьа 
ҳаззааҭгылоу акультура амаҵ азызуаз арҿи-
аҩцәа роуп. Ҷыдарас иҟоу, аибашьра иша-
лагылазгьы аамҭак, ԥсеивгарак шаароулак 
ркалам аашьҭырхуан. Аибашьраан иҭахаз 
ирызкны акритик Руслан Қапба имаҷымкәа 
аҩымҭақәа шаԥиҵахьоу. Иҟоуп алитература 
инаҵагылоз аҿар: Владимир Ҷиҷериа, Вла-
димир Қапба, Руфбеи Џьопуа, Шьалуа Ҭориа, 
Пиотр Ануа, Сергеи Ҵабриа, Камыгә Хәырцлаа, 
урҭгьы ҭахеит аибашьраҿы, дара ирыҩхьаз 
акы-ҩба жәеинраала ракәын, аха рхаршҭра 
азин ҳамаӡам».

Ажурналист Екатерина Бебиа-ԥҳа даза-
аҭгылоит апоет-апублицист Сандра Сангәлиа 
инысымҩа, иалылкааит иара акыр шықәса 
агазеҭ «Аԥсны ҟаԥшь» аҟны аус шиухьаз, на-
сгьы иара иоуп раԥхьаӡа «Ицәажәоит Аҟәа» 
ҳәа аԥсуа радио абжьы зыргаз. Ҩ-шәҟәык иа-
ра иҭынхаз ыҟоуп. Иара убас, Џьота Тапаӷәуа 
ирҿиарамҩа далацәажәо илҳәеит ашколқәа 
рзы, арҵаҩцәа рзы дыцхырааҩ дуны дшыҟаз. 
Илгәалалыршәеит ашкол даналгаз иара ишҟа  
дышнеихьаз, идлырбеит лара ианҵаны илы-
маз аиҿцәажәара лархив аҟнытә. Уи ашьҭахь 
лгәалашәарақәа рыла  дықәгылеит Сандра 
Сангәлиа иашьа иԥҳа, арҵаҩы Заира Сан-
гәлиа. Даԥхьеит иара убас иара иаԥиҵаз ажәе-
инраала Аԥсны иазку. Апоетесса Гәында Сақа-
ниа илҳәеит Сандра Сангәлиа исалам шәҟәқәа 
ҵәахны ишлымоу, ипатреҭқәа нацҵаны шәҟә-
ны иҭыжьзарц ахәҭоуп ҳәа  ашәҟәыҩҩцәа Ре-
идгылахь аҳәарагьы ҟалҵеит.

Нури Бараҭелиа иҭоурых дазааҭгылеит 
Борис Ҷолариа. Ажәа иҳәеит Нури иԥа Рауль 
Бараҭелиа, уи иҭабуп ҳәа реиҳәеит аиԥыла-
ра еиҿызкааз зегьы. Аиԥыларахь дааԥхьан 
Қь.Агәмаа имаҭа Николь Агәмаа, лара адунеи  
дачемпионуп карате аганахьала.

Аибашьра иалахәыз ҳашәҟәыҩҩцәа ирыз-
кыз аиԥылара хадырҭәааит Қь.Агәмаа ихьӡ 
зху Ӷәадатәи абжьаратә школ ахәыҷқәеи, урҭ 
рырҵаҩцәеи. Урҭ акыр аԥсы ахаҵаны, исахьар-
кны иаԥхьеит Қь. Агәмаа иажәеинраалақәа.

Апоет Леуарса Кәыҵниа изкны ажәа иҳәе-
ит, насгьы  аиԥылара аԥшьызгаз зегьы иҭабуп 
ҳәа реиҳәеит Аҭаратәи ашкол арҵаҩы Саид 
Кәыҵниа

Аиааира Дуӡӡа аламҭалаз

Наира Сабекиа

Амилаҭтә библиотекаҿы

 d Аконституциатә ӡбарҭа ахантәаҩы 
Диана Ԥлиаԥҳаи Аԥсны ауаҩы изинқәа 
рыхьчаразы азинмчы змоу Анас Кьышь-
мариаԥҳаи лаҵарамза 19 инаркны 21 
аҟынӡа Санкт-Петербург ақалақь аҿы 
имҩаԥысуаз Петербургтәи Жәларбжьа-
ратәи аиуристтә форум рхы аладырхәит. 

 «Азин:  адунеи ԥхьаҟатәи аԥеиԥш азы 
иҳаҩсхьоу аамҭа аԥышәа» – ХІІI Петер-
бургтәи аиуристтә форум - 2025 атема хада 
ауп. Уи иаанарԥшуеит Афорум аидеиа ха-
да – аҭоурыхтә ԥышәа инарҵауланы аҭҵа-
ара, аиашара иадгыло азинеиҟаратә дунеи 
азинтә шьаҭақәа рыҿиареи рырӷәӷәареи 
алзыршо аӡбамҭақәа рыдкылара. Петер-
бургтәи Жәларбжьаратәи аиуристтә фо-
рум – атәылауаа ринтересқәа рыхьчара, 
азакәанхархәаратә практика аиӷьтәра, ҳа-
амҭазтәи аҭагылазаашьақәа рҿы асоци-
ал-економикатә усхк аҭышәынтәалареи 
азинтә культура аҿиареи рзы азакәанԥҵа-
ратә аԥшьгарақәа рӡыргара азҵаарақәа 
рзы аиуристтә, аусдкыларатә, аполитикатә, 
азинхьчаратә еилазаарақәа рхаҭарнакцәа 
еидызкыло иреиҳау азинтә еиԥыларақәа 
иреиуоуп. 

Петербургтәи Жәларбжьаратәи аиурист-
тә форум аԥышәеимадара, азакәанԥҵаратә 
аԥшьгарақәа рӡыргара, азинтә система, 
азинхархәаратә ԥышәа азҵаарақәа ры-
лацәажәара, иара убас аиустициа аусхкы 
аҿы жәларбжьаратәи аусеицура арӷәӷәа-
разы иуникалу алшара аԥнаҵоит.  

Афорум аусуратә программа иалага-
лоуп  аимак-аиҿак, алекциақәа, аиԥыла-
рақәа, аусуратә еимадара ашьақәыргылара,  
аиқәшаҳаҭрақәа рыбжьаҵара, аԥышәеима-
дара иԥхьагылоу аиуристтә практикақәа 
реилкаара. 

«Афорум аҿы ирыхәаԥшит, иагьры-
лацәажәоит ҳаамҭа иақәшәо азин иадҳәа-
лоу актуалра злоу азҵаарақәа жәпакы. Афо-
рум аҿы излацәажәахо аидеиақәа зегьы 
Петербургтәи Жәларбжьаратәи аиурист-
тә форум атәыла-алахәылцәа риуристтә 
практикаҿы есымша ахархәара роуеит», 
– ҳәа инаҵшьны иазгәалҭеит Диана  Ԥлиа.  

Аиуристтә форум 
иалахәын
Аԥышәеимадара

 d «Амузыкатә експедициа» – афести-
валь «Лӡаа  Fest» аҳәаақәа ирҭагӡаны 
Лӡаа ақыҭан амзара агәаҿы имҩаԥысуа 
аконцертқәа рсериа ауп. 

Адәаҿы имҩаԥысит Аԥсны Аҳәынҭқар-
ратә хортә капелла аконцерт. 

Ареликттә бнара иуникалу аԥсабаратә 
акустикаҿы  ахәаԥшцәеи азыӡырҩцәеи 
ахортә шәаҳәара аԥшӡареи алшареи 
аҟынтәи агәахәара ду роуит.   Ари иаарту 
ажәҩан аҵаҟа имҩаԥысуаз аконцерт аԥ-
сабара агармониа ауаҩытәыҩса ибжьы 
абеиара ишацааиуа, убри аан аиашазы 
иухамышҭуа ацәаныррақәа шузцәырна-
го арҵабыргит.

Иара убас, амузыкатә программа аҳәа-
ақәа ирҭагӡаны, афестиваль асасцәа акыр 
иаргәырӷьеит Лӡаатәи жәлар рмузыкатә 
инструментқәа рансамбль «Аԥхьарца» акы 
иаламҩашьо анагӡашьа. Аԥсаҵла дуқәа 
рышәшьыраҿы иарҳәан адгьыли аҭоуры-
хи рдоуҳамч ала игәылҭәааз ажәытә аԥ-
суа мелодиақәа. 

Ақыҭа Лӡаа аҟынтәи ансамбль «Аԥхьар-
ца» 25 шықәса ахыҵуеит. Ари аамҭа иа-
лагӡаны уи аҟыбаҩ злоу амузыканцәа ра-
биԥара реиҵааӡара адагьы, еиуеиԥшым 
аҭыԥқәа рҿы  қәҿиарала иқәгылахьеит.

Иаарту адәаҿы


